
ಮಾವು ಸಮಗ್ರ ಉತ್ಪಾದನೆ ಹಾಗೂ ಮಾರಾಟ ತಂತ್ರಗಳು (1)
ಹಣ್ಣುಗಳ ರಾಜ ಎಂದೇ ಕರೆಯಲ್ಪಡುವ ಮಾವಿನಹಣ್ಣನ್ನು ವೈಜ್ಞಾನಿಕವಾಗಿ ಮಾಂಜಿಫೆರಾ ಇಂಡಿಕಾ ಎಂದೂ ಸಂಸ್ಕೃತದಲ್ಲಿ ಆಮ್ರಫಲ ಹಾಗೂ ಇಂಗ್ಲೀಷಿನಲ್ಲಿ ಮ್ಯಾಂಗೋ ಎಂದೂ ಕರೆಯುತ್ತಾರೆ. ಹಣ್ಣುಗಳು ಮಾನವನ ಬಾಳಿನ ಸಂಜೀವಿನಿಯಾಗಿದ್ದು ಈ ಹಣ್ಣಿನ ತಿರುಳಿಗೆ ಪ್ರೊಸ್ಟ್ರೇಟ್ ಕ್ಯಾನ್ಸರ್ ಗುಣಪಡಿಸುವ ಶಕ್ತಿಯನ್ನು ಹೊಂದಿರುವ ಕುರಿತು ‘ಇಂಡಸ್ಟ್ರಿಯಲ್ ಟಾಕ್ಸಿಕೋಲಜಿ ರಿಸರ್ಚ್ ಸೆಂಟರ್’ (ಐಟಿಆರ್‌ಸಿ) ಸಂಶೋಧಕರು ದೃಢಪಡಿಸಿದ್ದಾರೆ. ಹಣ್ಣುಗಳಿಗೆ ಸಹಜವಾಗಿ ಮತ್ತು ಸ್ವಾಭಾವಿಕವಾಗಿ ಮಾನವನ ಆಹಾರ ವಸ್ತುಗಳ ಪಟ್ಟಿಯಲ್ಲಿ ಪ್ರಥಮ ಸ್ಥಾನವನ್ನು ನೀಡಲಾಗಿದೆ. ನಮ್ಮ ಪೂರ್ವಜರು ಪ್ರಕೃತಿದತ್ತವಾಗಿ ದೊರೆಯುತ್ತಿದ್ದ ಗಡ್ಡೆ, ಗೆಣಸು, ಹಣ್ಣುಹಂಪಲಗಳನ್ನೇ ಆಹಾರವಾಗಿ ಸೇವಿಸುತ್ತಿದ್ದರು. ಹಾಗಾಗಿ ಅಂದಿನಿಂದ ಇಂದಿನವರೆಗೆ ಹಣ್ಣುಗಳಿಗೆ ಅವುಗಳದೇ ಆದ ಹಿರಿಮೆಯ ಸ್ಥಾನವಿದೆ. ಪೂಜೆ – ಪುನಸ್ಕಾರ, ಧಾರ್ಮಿಕ ವಿಧಿ – ವಿಧಾನಗಳಲ್ಲಿ ಪುಷ್ಪಗಳಂತೆ ಫಲಗಳಿಗೂ ಕೂಡ ಅಷ್ಟೇ ಮಹತ್ವವಿರುವುದು ಗೋಚರವಾಗುತ್ತದೆ.
ವಸಂತ ಕಾಲದ ಆರಂಭವಾಯಿತೆಂದರೆ ಸಾಕು ಮಾವು ತನ್ನ ಚಿನ್ನದ ಹೊಳಪು ಹಾಗೂ ಸುಮಧುರ ವಾಸನೆಯ ಮೂಲಕ ಮೈತುಂಬಿಕೊಂಡು ನಿಲ್ಲುತ್ತದೆ. ಇದರ ರಂಗಿಗೆ ಮಾರುಹೋದ ಕೋಗಿಲೆಯು ತನ್ನ ಮಧುರ ಕಂಠದಿಂದ ಇಂಪಾಗಿ ಹಾಡುವ ಮೂಲಕ ಸರ್ವರ ಗಮನವನ್ನೂ ಮಾವಿನತ್ತ ಸೆಳೆಯುವಂತೆ ಮಾಡುತ್ತದೆ. ಮಾವಿನ ಸುಗ್ಗಿ ಆರಂಭವಾಯಿತೆಂದರೆ ಸಾಕು ಎಲ್ಲರ ಮನೆಯಲ್ಲೂ ಹಬ್ಬದ ವಾತಾವರಣವೇ ಸೃಷ್ಟಿಯಾಗುತ್ತದೆ. ಮಾವಿನ ಕಾಯಿ ಚಟ್ನಿ, ಉಪ್ಪಿನಕಾಯಿ, ಮಾವಿನ ಹಣ್ಣಿನ ಸೀಕರಣೆ ಮಾಡಿ ಸವಿಯುವ ಮೂಲಕ ವಸಂತ ಮಾಸವನ್ನು ಉಲ್ಲಾಸದಿಂದ ಕಳೆಯುತ್ತಾರೆ.
ಮಾವಿನ ಹುಟ್ಟೂರು ಭಾರತದ ಪೂರ್ವಕ್ಕೆ ಇರುವ ದೇಶಗಳಾದ ಬರ್ಮಾ, ಅಂಡಮಾನ್ ದ್ವೀಪಗಳು ಹಾಗೂ ಬಂಗಾಳಕೊಲ್ಲಿ ಎಂದು ಹೇಳಬಹುದು. ಮಾವು ನಮ್ಮ ರಾಷ್ಟ್ರದ ಪ್ರಮುಖ ಹಣ್ಣಿನ ಬೆಳೆಯಾಗಿದೆ. ಭಾರತದ ಮಾವಿನಹಣ್ಣುಗಳು ರುಚಿಕರವಾಗಿದ್ದು ‘ಎ’ ಮತ್ತು ‘ಸಿ’ ಜೀವಸತ್ವಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಹೊಂದಿದೆ. ಮಾವಿನ ಹಣ್ಣುಗಳನ್ನು ತಾಜಾ ರೂಪದಲ್ಲಿ ಮತ್ತು ಸಂಸ್ಕರಿಸಿದ ರೂಪದಲ್ಲಿ ಉಪಯೋಗಿಸುತ್ತಾರೆ. ವಿದೇಶದಲ್ಲಿ ಈ ಹಣ್ಣಿಗೆ ಹೆಚ್ಚಿನ ಬೇಡಿಕೆ ಇರುವುದರಿಂದ ತಾಜಾ ಹಣ್ಣುಗಳು ಹಾಗೂ ಸಂಸ್ಕರಿಸಿದ ಪದಾರ್ಥಗಳನ್ನು ರಫ್ತು ಮಾಡಲಾಗುತ್ತಿದೆ.
ಅದರಲ್ಲೂ ಕರ್ನಾಟಕದ ಮಣ್ಣು ಮತ್ತು ಹವಾಗುಣ ಅನೇಕ ತೋಟಗಾರಿಕೆ ಬೆಳೆಗಳನ್ನು ಬೆಳೆಯಲು ಯೋಗ್ಯವಾಗಿರುವುದರಿಂದ ಕ್ಷೇತ್ರದ ಅನೇಕ ಉದ್ದಿಮೆದಾರರ ಗಮನವನ್ನು ಸೆಳೆಯುತ್ತಿದೆ. ಪ್ರಸ್ತುತ ದಿನಗಳಲ್ಲಿ ತೋಟಗಾರಿಕಾ ಬೆಳೆಗಳ ಕೊಯ್ಲೋತ್ತರ ತಂತ್ರಜ್ಞಾನಕ್ಕೆ ಹೆಚ್ಚಿನ ಪ್ರಾಮುಖ್ಯತೆ ಕೊಡಬೇಕಾಗಿದೆ. ಮಾವು ಉತ್ಕೃಷ್ಟ ಗುಣಮಟ್ಟದ್ದಾಗಿದ್ದು, ಪರದೇಶಗಳಲ್ಲಿ ಉತ್ತಮ ಬೇಡಿಕೆ ಇರುವುದರಿಂದ ಮಾವು ಬೆಳೆಗಾರರು ರಫ್ತು ಗುಣಮಟ್ಟದ ಮಾವಿನ ಉತ್ಪಾದನೆಗೆ ಮುಂದಾಗಬೇಕಾಗಿದೆ. ನಮ್ಮ ರಾಜ್ಯದಿಂದ ಹೊರರಾಷ್ಟ್ರಗಳಿಗೆ ಹಣ್ಣುಗಳನ್ನು ರಫ್ತು ಮಾಡಬೇಕಾದರೆ ಅಲ್ಲಿಯ ಅನೇಕ ಗ್ರಾಹಕರು ಸ್ಪಂದಿಸುವಂತೆ ಅವುಗಳ ಗುಣಮಟ್ಟವನ್ನು ಕಾಪಾಡುವಲ್ಲಿ ವಿಶೇಷ ಕ್ರಮಗಳನ್ನು ರೈತರು ಹಾಗೂ ರಫ್ತುದಾರರು ಅನುಸರಿಸಬೇಕಾಗುತ್ತದೆ.
ಸೂಕ್ತ ಮಣ್ಣು
ಮಾವು ವಿವಿಧ ಪ್ರಕಾರದ ಮಣ್ಣುಗಳಲ್ಲಿ ಬೆಳೆಯುವ ಸಾಮರ್ಥ್ಯ ಹೊಂದಿದೆ. ಮಾವು ತಾಯಿ ಬೇರನ್ನು ಹೊಂದಿದ್ದು ನಾಟಿ ಮಾಡಿದ ನಂತರ ತುಂಬಾ ಆಳದವರೆಗೆ ತನ್ನ ಬೇರನ್ನು ಬಿಡುವ ಸಾಮರ್ಥ್ಯ ಹೊಂದಿದೆ. ಈ ಆಳವು ಸುಮಾರು ೬ ಮೀಟರಗಳಷ್ಟಾಗಬಹುದಾಗಿದೆ. ಆದಾಗ್ಯೂ ಪೋಷಕಾಂಶ ಪಡೆಯುವ ಹೆಚ್ಚಿನ ಬೇರುಗಳು ಭೂಮಿಯ ಮೇಲ್ಪದರಿನ ೨೫೦ ರಿಂದ ೫೦೦ ಮಿ.ಮೀ ಆಳದಲ್ಲಿ ಇರುವದು ಸಾಮಾನ್ಯ ಮಾವನ್ನು ನೀರಾವರಿ ಅಥವಾ ಖುಷ್ಕಿ ಜಮೀನಿನಲ್ಲಿ ಬೆಳೆಯುವುದನ್ನು ಆಧರಿಸಿ, ಅದರ ಪ್ರತಿಕ್ರಿಯೆ ವಿವಿಧ ಪ್ರಕಾರದ ಮಣ್ಣುಗಳಲ್ಲಿ ವಿವಿಧ ವಿಧವಾಗಿರುತ್ತದೆ.
ನೀರಾವರಿಯಲ್ಲಿ ಮಾವು ಬೆಳೆಯಲು ಸೂಕ್ತ ಮಣ್ಣು
ನೀರಾವರಿ ಸೌಲಭ್ಯವಿರುವ ಪ್ರದೇಶದಲ್ಲಿ ಮಾವು ಬೆಳೆಯಲು ಮಣ್ಣಿನ ಕೆಲವು ಗುಣಗಳನ್ನು ವಿಶ್ಲೇಷಿಸಬೇಕಾಗುವದು.
ಬಸಿಯುವಿಕೆ
ಸ್ವಲ್ಪ ಪ್ರಮಾಣದಲ್ಲಿ ಇಳಿಜಾರು ಹೊಂದಿರುವ ಭೂಮಿ ಇದ್ದರೆ ಮಳೆ ಅಥವಾ ನೀರಾವರಿಯಿಂದ ಬರಬಹುದಾದ ಹೆಚ್ಚಿನ ನೀರನ್ನು ಸೂಕ್ತವಾಗಿ ಹೊರಹಾಕುವ ಮೂಲಕ ಜಮೀನಿನಲ್ಲಿ ನೀರು ನಿಲ್ಲದ ಹಾಗೆ ಮಾಡುವ ಗುಣವಿರಬೇಕು. ಹೊಲದಲ್ಲಿ ತಗ್ಗು ಪ್ರದೇಶಗಳು, ಕೊಳ್ಳಗಳಿದ್ದರೆ ಅಂತಹ ಪ್ರದೇಶದಲ್ಲಿ ಮಾವು ನಾಟಿ ಮಾಡಬಾರದು. ಜಮೀನಿನಲ್ಲಿ ಅತಿ ಹೆಚ್ಚು ತೇವಾಂಶವಿದ್ದರೆ ಬೇರುಗಳಿಗೆ ಸೂಕ್ತವಾದ ಗಾಳಿ ಸಿಗದಂತಾಗಿ ಗಿಡಗಳು ಒಣಗಿಹೋಗಬಹುದು. ಇದಲ್ಲದೇ ಭೂಮಿಯಲ್ಲಿ ಕಲ್ಲಿನ ಪದರು ಅಥವಾ ಗಟ್ಟಿ ಪದರು ಇದ್ದರೆ ಅಂತಹ ಮಣ್ಣುಗಳು ಮಾವು ಬೆಳೆಯಲು ಸೂಕ್ತವಲ್ಲ. ಇನ್ನೂ ಅತಿ ಹೆಚ್ಚಿನ ಪ್ರಮಾಣದಲ್ಲಿ ತುಂಬಾ ಸವಕಳಿ ಸಾಧ್ಯತೆ ಇರುವುದರಿಂದ ಅಲ್ಲಿ ಪೋಷಕಾಂಶ ಹಾಗೂ ನೀರಿನ ಲಭ್ಯತೆಯ ತೊಂದರೆಯಿಂದಾಗಿ ಮಾವು ಸರಿಯಾಗಿ ಬೆಳೆಯಲಾರದು.
ಮಣ್ಣಿನ ಆಳ
ನೀರಾವರಿ ಸಹಾಯದಿಂದ ಮಾವು ಬೆಳೆಯುವ ಪ್ರದೇಶದಲ್ಲಿ ಒಂದು ಮೀಟರ ಅಥವಾ ಒಂದು ಮೀಟರಗಿಂತ ಹೆಚ್ಚು ಆಳವಿರುವ ಮಣ್ಣುಗಳು ಸೂಕ್ತ. ಮೇಲಿನ ಒಂದು ಮೀಟರ ಆಳದಲ್ಲಿ ಯಾವುದೇ ರೀತಿಯ ಅಡೆತಡೆಗಳಿರಬಾರದು. ನೀರಾವರಿ ಪದ್ಧತಿಯನ್ನು ಸೂಕ್ತವಾಗಿ ಯೋಜಿಸಿದಾಗ ೭೫೦ ಮಿ.ಮೀ ಆಳವಿರುವ ಪ್ರದೇಶದಲ್ಲಿಯೂ ಮಾವು ಬೆಳೆಯಬಹುದು. ಆದರೆ ಈ ಪ್ರದೇಶದಲ್ಲಿ ಕನಿಷ್ಠ ೭೫೦ ಮಿ.ಮೀ.ವರೆಗೆ ಯಾವುದೇ ರೀತಿಯ ಕಲ್ಲಿನ ಪದರು ಅಥವಾ ಗಟ್ಟಿ ಮಣ್ಣಿನ ಪದರು ಇರಬಾರದು. ಈ ಗಟ್ಟಿಪದರುಗಳ ಮೇಲೆ ನೀರಿನ ಸಂಗ್ರಹವಾಗುತ್ತ ಮುಂದೆ ಜವಳು ತೊಂದರೆಯಾಗಬಹುದು. ಈ ರೀತಿಯ ಗಟ್ಟಿಪದರುಗಳು ನೀರಿನ ಸೂಕ್ತವಾದ ಬಸಿಯುವಿಕೆಯನ್ನು ಬಾಧಿಸುತ್ತವೆ.
ಮಣ್ಣಿನ ಪ್ರಕಾರ
ನೀರಾವರಿಯಲ್ಲಿಯ ಮಾವು ಬೆಳೆಯಲು ಸೂಕ್ತವಾದ ಮಣ್ಣು ಎಂದರೆ ಉಸುಗು ಮಿಶ್ರಿತ ರೇವೆ ಮಣ್ಣು ಅಥವಾ ಕೆಂಪುಗೋಡು ಮಣ್ಣು. ಈ ಮಣ್ಣಿನಲ್ಲಿ ಜೇಡಿಯ ಪ್ರಮಾಣ ೧೫ ರಿಂದ ೨೫ ಪ್ರತಿಶತವಿದ್ದರೆ ತುಂಬಾ ಸೂಕ್ತ. ಉತ್ತಮ ನಿರ್ವಹಣೆ ಮಾಡುವ ಸಾಮರ್ಥ್ಯವಿದ್ದರೆ ೫೦% ಜೇಡಿ ಇರುವ ಮಣ್ಣಿನಲ್ಲಿಯೂ ಮಾವು ಬೆಳೆಯಬಹುದಾಗಿದೆ. ಜೇಡಿ ಪ್ರಮಾಣ ಹೆಚ್ಚಾದಂತೆ ಬಸಿಯುವಿಕೆಯ ಮೇಲೆ ಹೆಚ್ಚಿನ ಕಾಳಜಿ ವಹಿಸಬೇಕು.
ಮಣ್ಣಿನ ರಚನೆ
ಮಣ್ಣಿನ ರಚನೆ ತುಂಬಾ ಅವಶ್ಯಕವಾದ ಗುಣಧರ್ಮವಾಗಿದ್ದು ಸಡಿಲಾದ, ಸಮ ಬಿರುಸಾದ ರಚನೆ ಸೂಕ್ತವಾದದ್ದು, ತುಂಬಾ ಗಟ್ಟಿಯಾದ, ಬಿರುಸಾದ ರಚನೆಗಳಿದ್ದರೆ ಭೂಮಿಯಲ್ಲಿ ನೀರಿನ ಬಸಿಯುವಿಕೆ ಹಾಗೂ ಬೇರುಗಳ ರಚನೆಯಲ್ಲಿ ಅಡ್ಡಿಯುಂಟು ಮಾಡುವುದರಿಂದ ಇಂತಹ ಮಣ್ಣುಗಳು ಸೂಕ್ತವಲ್ಲ. ಯಾವ ಮಣ್ಣುಗಳಲ್ಲಿ ಜೇಡಿಯ ಪ್ರಮಾಣ ಅತಿ ಹೆಚ್ಚಾಗಿರುವುದೋ ಅಂತಹ ಮಣ್ಣುಗಳಲ್ಲಿ ಈ ರೀತಿಯ ರಚನೆಯ ಸಮಸ್ಯೆಗಳಿರುವುದು ಸಾಮಾನ್ಯ.
ನೀರು
ನೀರಾವರಿಯಲ್ಲಿ ಉಪಯೋಗಿಸಬಹುದಾದ ನೀರು ಸಹಿತ ತನ್ನದೇ ಆದ ಅಗಾಧವಾದ ಪ್ರಮಾಣವನ್ನು ಹೊಂದಿರುತ್ತದೆ. ಗಿಡವು ಹೂ ಬಿಡುವ ೨ – ೩ ತಿಂಗಳ ಮುಂಚೆ ನೀರು ಕೊಡದೆ ಮಣ್ಣು ಒಣಗುವಂತೆ ಮಾಡುವುದರಿಂದ ಉತ್ತಮ ಹೂ ಬಿಡುವಿಕೆಯಲ್ಲಿ ಸಹಕಾರಿಯಾಗುವುದು. ಮುಂದೆ ವಸಂತ ಋತುವಿನಲ್ಲಿ ಸೂಕ್ತವಾದ ಬೆಳವಣಿಗೆ ಬಂದು ಮುಂದೆ ಉತ್ತಮ ಹೂ ಬಿಡುವಲ್ಲಿ ಸಹಕಾರಿಯಾಗುವುದು.
ಒಣಬೇಸಾಯದಲ್ಲಿ ಮಾವು ಬೆಳೆಯಲ್ಲಿ ಸೂಕ್ತವಾದ ಮಣ್ಣು
ಹವಾಮಾನದ ವಿವಿಧ ಗುಣಧರ್ಮಗಳ ಆಧಾರದ ಮೇಲೆ ಕೆಲವೊಂದು ಪ್ರದೇಶಗಳಲ್ಲಿ ಮಣ್ಣಿನಿಂದ ಹಾಗೂ ಗಿಡಗಳಿಂದ ಆಗಬಹುದಾದ ತೇವಾಂಶ ನಷ್ಟ ಕಡಿಮೆಯಾಗಿರುತ್ತದೆ. ಇಂತಹ ಪ್ರದೇಶಗಳಲ್ಲಿ ಮಣ್ಣು ತೇವಾಂಶವನ್ನು ಬಹಳ ದಿನಗಳವರೆಗೆ ಕಾಯ್ದುಕೊಂಡು ಬರುವ ಸಾಮರ್ಥ್ಯ ಹೊಂದಿರುತ್ತದೆ. ಇದರಿಂದಾಗಿ ಗಿಡಗಳು ಒಣಗದೇ ಇರುವುದಕ್ಕೆ ಸಹಕಾರಿಯಾಗುವುದು. ಸೂಕ್ತವಾದ ಪ್ರಮಾಣದಲ್ಲಿ ತೇವಾಂಶವನ್ನು ಹಿಡಿದಿಟ್ಟುಕೊಳ್ಳುವ ಗುಣಧರ್ಮ ಹೊಂದಿದ ಮಣ್ಣುಗಳಲ್ಲಿ ಮಾವು ಬೆಳೆಯಲು ಸೂಕ್ತ. ಮಣ್ಣಿನಲ್ಲಿ ಸಂಗ್ರಹವಾಗಿರುವ ತೇವಾಂಶವು ಗಿಡಗಳಿಗೆ ಬೇಸಿಗೆ ಕಾಲದಲ್ಲಿ ಸಿಗುವಂತಿರಬೇಕು. ಈ ಮಣ್ಣುಗಳಲ್ಲಿ ಸುಮಾರು ೧೫ ರಿಂದ ೩೦ ಪ್ರತಿಶತ ಜೇಡಿ ಇರಬೇಕು ಹಾಗೂ ಸುಮಾರು ೬೦೦ ಮಿ.ಮೀ.ನಷ್ಟು ಆಳವಿರಬೇಕು. ಮೇಲೆ ತಿಳಿಸಿದಂತೆ ೩೦ ಪ್ರತಿಶತಕ್ಕಿಂತ ಹೆಚ್ಚು ಹಾಗೂ ೧೫ ಪ್ರತಿಶತಕ್ಕಿಂತ ಕಡಿಮೆ ಪ್ರಮಾಣದಲ್ಲಿ ಜೇಡಿಯನ್ನು ಹೊಂದಿರುವ ಮಣ್ಣುಗಳು ಸೂಕ್ತವಲ್ಲ.
ಮಣ್ಣಿನ ಪಿ.ಎಚ್.
ಮಾವಿನ ಉತ್ತಮ ಬೆಳವಣಿಗೆಗೆ ಸೂಕ್ತವಾದ ಪಿ.ಎಚ್. ಎಂದರೆ ಸುಮಾರು ೬ ರಿಂದ ೭.೨. ಯಾವ ಮಣ್ಣುಗಳಲ್ಲಿ ಪಿ.ಎಚ್ ೬ ಕ್ಕಿಂತ ಕಡಿಮೆ ಇರುತ್ತದೆಯೋ ಅಂತಹ ಮಣ್ಣುಗಳಲ್ಲಿ ಲಘು ಪೋಷಕಾಂಶಗಳ ಕೊರತೆಯೊಂದಿಗೆ ರಂಜಕ ಹಾಗೂ ಪೊಟ್ಯಾಶಿಯಂಗಳ ಕೊರತೆ ಕಂಡುಬರುವುದರಿಂದ ಈ ತರಹದ ಮಣ್ಣುಗಳು ಮಾವು ಬೆಳೆಯಲು ಸೂಕ್ತವಲ್ಲ. ಮಾವು ಬೆಳೆಯಲು ಮಣ್ಣಿನಲ್ಲಿ ಕನಿಷ್ಟ ೨೦೦ ಪಿಪಿಎಂ ಕ್ಯಾಲ್ಸಿಯಂ, ೮೦ ರಿಂದ ೨೦೦ ಪಿಪಿಎಂ ಪೊಟ್ಯಾಶಿಯಂ, ಕನಿಷ್ಟ ೨೦ ಪಿಪಿಎಂ ರಂಜಕದ ಪ್ರಮಾಣವಿದ್ದರೆ ಅಂತಹ ಜಮೀನುಗಳು ಸೂಕ್ತವಲ್ಲ.
ಮಣ್ಣಿನ ತಯಾರಿ
ಮಣ್ಣಿನ ತಯಾರಿ ಮಾವು ನಾಟಿಮಾಡಲು ತುಂಬಾ ಆವಶ್ಯಕ. ಸೂಕ್ತವಾಗಿ ಮಣ್ಣಿನ ತಯಾರಿ ಮಾಡುವುದರಿಂದ ಹಲವಾರು ಪ್ರಯೋಜನಗಳು ಉಂಟು. ಅವುಗಳಲ್ಲಿ ಪ್ರಮುಖವಾದವೆಂದರೆ,
೧. ಉತ್ತಮವಾದ ಬೇರುಗಳ ಅಭಿವೃದ್ಧಿ.
೨. ಉತ್ತಮವಾದ ನೀರಿನ ಬಸಿಯುವಿಕೆ / ಇಳಿಯುವಿಕೆ.
೩. ನೀರು ಹರಿದು ಹಾನಿಯಾಗುವ ಪ್ರಮಾಣದಲ್ಲಿ ಇಳಿತ.
೪. ನೀರಾವರಿಯಿಂದ ನೀಡಿದ ನೀರಿನ ಸಮರ್ಪಕ ಉಪಯೋಗ.
೫. ಪೋಷಕಾಂಶಗಳ ಲಭ್ಯತೆ ಹಾಗೂ ಉಪಯೋಗ.
೬. ವಿವಿಧ ರೋಗಗಳ ಹತೋಟಿ.
೭. ಉತ್ತಮ ಗಾತ್ರ ಹಾಗೂ ಗುಣಮಟ್ಟದ ಹಣ್ಣುಗಳು.
೮. ಉತ್ತಮ ಇಳುವರಿ ಹಾಗೂ ಲಾಭ.
ಮಣ್ಣು ತಯಾರಿಕೆಯ ಹಂತಗಳು
ಮಣ್ಣುಗಳ ಆಯ್ಕೆಯಿಂದ ಹಿಡಿದು ಅವುಗಳ ತಯಾರಿಕೆಯಲ್ಲಿಯ ಪ್ರಮುಖ ಹಂತಗಳೆಂದರೆ,
· ಮಣ್ಣಿನ ಭೌತಿಕ, ರಾಸಾಯನಿಕ, ಜೈವಿಕ ಗುಣಧರ್ಮಗಳ ಪರೀಕ್ಷೆ.
· ಒಂದೆರಡು ಸಲ ಆಳವಾಗಿ ಉಳುಮೆ ಮಾಡುವುದು.
· ತದನಂತರ ಸೂಕ್ತವಾಗಿ ರೆಂಟೆ ಹೊಡೆದು ನಾಟಿ ಮಾಡಲು ಗುಂಡಿಗಳನ್ನು ತೆಗೆಯುವದು.
· ಮಣ್ಣು ಪರೀಕ್ಷೆ ಮಾಡಿಸುವದು. (ಕನಿಷ್ಠ ನಾಟಿಗಿಂತ ೯ ತಿಂಗಳು ಮುಂಚೆ)
· ಪರೀಕ್ಷೆ ಫಲಿತಾಂಶಗಳ ಆಧಾರದ ಮೇಲೆ ವಿವಿಧ ಪೋಷಕಾಂಶಗಳನ್ನು ಪೂರೈಸುವುದು.
· ಮಣ್ಣಿನ ಸೂಕ್ತವಾದ ಪ್ರಮಾಣದಲ್ಲಿ ಸಾವಯವ ಗೊಬ್ಬರ ನೀಡುವದು.
ಸೂಕ್ತ ಹವಾಮಾನ
ಮಾವು ವಿವಿಧ ಪ್ರಕಾರದ ಹವಾಮಾನಗಳಲ್ಲಿ ಬೆಳೆಯುವದಾದರೂ ಕೆಲವೊಂದು ಅಂಶಗಳು ತುಂಬಾ ಪ್ರಮುಖವಾದವುಗಳು. ಮಾವು ಬೆಳೆಗೆ ವೈವಿಧ್ಯಮಯವಾದ ಹವಾಮಾನವನ್ನು ತೆಗೆದುಕೊಂಡು ಬೆಳೆಯುವ ಸಾಮರ್ಥ್ಯವಿದೆ. ಮಾವು ತುಂಬಾ ಉಷ್ಣ ಪ್ರದೇಶಗಳಲ್ಲಿ ಹೆಚ್ಚಿನ ಆರ್ದ್ರತೆ ಹಾಗೂ ತಂಪು ವಾತಾವರಣವಿರುವ ಪ್ರದೇಶಗಳಲ್ಲಿ, ಒಣ ಹಾಗೂ ಅರೇಶುಷ್ಕ ಪ್ರದೇಶಗಳಲ್ಲಿಯೂ ಬೆಳೆಯುವ ಸಾಮರ್ಥ್ಯ ಹೊಂದಿದೆ.
ಉಷ್ಣತೆ
ಅತಿ ಕಡಿಮೆ ಎಂದರೆ ೫ ಡಿಗ್ರಿ ಸೆಲ್ಸಿಯಸ್ ಅತಿಹೆಚ್ಚು ಎಂದರೆ ೪೬ ಡಿಗ್ರಿ ಸೆಲ್ಸಿಯಸ್ ಉಷ್ಣತೆಯನ್ನು ತಡೆಯುವ ಸಾಮರ್ಥ್ಯವಿರುವ ಮಾವು, ಕಾಯಿ ಕಟ್ಟುವ ಹಂತದಲ್ಲಿ ಉಷ್ಣತೆ ತೀವ್ರ ಕುಸಿದರೆ ಕಾಯಿಗಳು ಹಳದಿ ಬಣ್ಣಕ್ಕೆ ತಿರುಗಿ ಉದುರಬಹುದು. ಇನ್ನು ೪೬ ಡಿಗ್ರಿ ಸೆಲ್ಸಿಯಸ್‌ಗಿಂತ ಉಷ್ಣತೆ ಹೆಚ್ಚಾದರೆ ಗಿಡದ ಬೆಳವಣಿಗೆ ಕುಂಟಿತವಾಗಬಹುದು. ಇಂತಹ ಪ್ರಸಂಗಗಳಲ್ಲಿ ಆರ್ದ್ರತೆಯ ಪ್ರಮಾಣವೇನಾದರೂ ಕಡಿಮೆಯಾದರೆ ಬೆಳವಣಿಗೆ ಇನ್ನೂ ಕುಂಟಿತಗೊಳ್ಳುವುದು. ಉತ್ತಮವಾದ ಬೆಳವಣಿಗೆ ಹಾಗೂ ಇಳುವರಿಗೆ ಸೂಕ್ತವಾದ ಉಷ್ಣತೆಯೆಂದರೆ ೨೭ ರಿಂದ ೩೬ ಡಿಗ್ರಿ ಸೆಲ್ಸಿಯಸ್.
ಆರ್ದ್ರತೆ
೫೫ ಪ್ರತಿಶತಗಿಂತ ಕಡಿಮೆ ಆರ್ದ್ರತೆ ಮಾವು ಉತ್ಪಾದನೆಗೆ ಸೂಕ್ತವಾದದ್ದು. ಅತಿ ಕಡಿಮೆ ಆರ್ದ್ರತೆ ಮತ್ತು ಹೆಚ್ಚಿನ ಪ್ರಮಾಣದ ಮಳೆಯು ಬೆಳೆಯ ಬೆಳವಣಿಗೆಗೆ ಸೂಕ್ತವಲ್ಲ.
ಗಾಳಿ
ಮಾವು ಬೆಳೆಯುವ ಪ್ರದೇಶದಲ್ಲಿ ಬೀಸುವ ಗಾಳಿಯೂ ಕೂಡ ಗಿಡದ ಬೆಳವಣಿಗೆ ಹಾಗೂ ಇಳುವರಿಯ ಮೇಲೆ ಪ್ರಭಾವ ಬೀರುವುದು. ಅತಿ ವೇಗದಿಂದ ಗಾಳಿ ಬೀಸುವ ಪ್ರದೇಶವಾಗಿದ್ದರೆ ಕಾಯಿಗಳು ಮಾಗುವ ಮುಂಚೆಯೇ ಉದುರಬಹುದು. ಗಾಳಿಯಿಂದಾಗಬಹುದಾದ ಹಾನಿಯನ್ನು ಕಡಿಮೆ ಮಾಡಲು ಮಾವಿನ ಸುತ್ತಲೂ ಗಾಳಿಯನ್ನು ತಡೆಹಿಡಿಯುವ ಸಾಮರ್ಥ್ಯವಿರುವ ವಿವಿಧ ಪ್ರಕಾರದ ಗಿಡಗಳನ್ನು ನೆಡುವುದರ ಮೂಲಕ ಗಾಳಿಯಿಂದಾಗುವ ಹಾನಿಯನ್ನು ಕಡಿಮೆಗೊಳಿಸಬಹುದಾಗಿದೆ. ಹಣ್ಣು ಹಿಡಿಯುವ ಟೊಂಗೆಗಳನ್ನು ಚಾಟನಿ ಮಾಡುವದು ಬಹಳ ಪ್ರಮುಖವಾದ ಅಂಶ. ಹಣ್ಣು ಹಿಡಿಯದ ಟೊಂಗೆಗಳು ಮುಂದೆ ಒಣಗಿ ಗಾಳಿ ಬಿಟ್ಟಾಗ ಉಳಿದ ಹಣ್ಣುಗಳ ಮೇಲ್ಮೈ ಪರಚುವ ಮುಖಾಂತರ ಹಣ್ಣುಗಳ ಗುಣಮಟ್ಟವನ್ನು ಕಡಿಮೆ ಮಾಡಬಹುದು.
ಸೂಕ್ತ ತಳಿಗಳ ಆಯ್ಕೆ
ಫಲಪ್ರದವಾಗಿ ಹಾಗೂ ಲಾಭದಾಯಕವಾಗಿ ಮಾವು ಬೆಳೆಯಲು ಸೂಕ್ತವಾದ ತಳಿಗಳನ್ನು ಆಯ್ಕೆ ಮಾಡುವುದು ತುಂಬಾ ಆವಶ್ಯಕ. ಮಾವಿನಲ್ಲಿ ಹಲವಾರು ತಳಿಗಳಿದ್ದು ಈ ಕೆಳಗೆ ವಿವರಿಸಿದ ಕೆಲವು ತಳಿಗಳು ನಾಟಿ ಮಾಡಲು ಸೂಕ್ತವಾದ ತಳಿಗಳಾಗಿವೆ.
೧. ಆಪೂಸ್ (ಆಲ್ಫಾನ್ಸೊ/ಬಾದಾಮಿ)
ಮಾವಿನಲ್ಲಿ ಅತ್ಯಂತ ಜನಪ್ರಿಯ ತಳಿಯಾದ ಆಪೂಸ್ ಉತ್ತಮ ಗುಣಮಟ್ಟದ ಹಣ್ಣು ನೀಡುವುದು. ಸಾಮಾನ್ಯ ಗಾತ್ರವನ್ನು ಹೊಂದಿರುವ ಈ ತಳಿಯು ರಫ್ತು ಮಾಡಲೂ ಕೂಡಾ ಸೂಕ್ತವಾಗಿದೆ. ಈ ತಳಿಯನ್ನು ತಾಜಾ ಹಣ್ಣಿಗೆ ಅಥವಾ ವಿವಿಧ ಪ್ರಕಾರದ ಸಂಸ್ಕರಣೆಗಾಗಿ ಉಪಯೋಗಿಸಬಹುದು. ಈ ತಳಿಯನ್ನು ಪ್ರಮುಖವಾಗಿ ಹೆಚ್ಚಿನ ಪ್ರಮಾಣದ ಮಳೆ ಬೀಳುವ ಹಾಗೂ ಆರ್ದ್ರತೆ ಹೊಂದಿದ ಪ್ರದೇಶಗಳಲ್ಲಿ ಫಲಪ್ರದವಾಗಿ ಬೆಳೆಯಬಹುದು.
೨. ರಸಪುರಿ (ಪೈರಿ/ಕಲಮಿ)
ರಸಪುರಿ ತಳಿಯು ಬೇಗ ಮಾಗುವ ಗುಣಹೊಂದಿದ ತಳಿಯಾಗಿದೆ. ಈ ತಳಿಯ ಹಣ್ಣುಗಳು ನಾರು ರಹಿತ ತಿರುಳನ್ನು ಹೊಂದಿರುವುದರಿಂದ ಹೆಚ್ಚು ಪ್ರಚಲಿತ. ಮಧ್ಯಮ ಗಾತ್ರದ ಹಣ್ಣುಗಳೂ ತುಂಬಾ ರುಚಿಕರ ಹಾಗೂ ರಸಭರಿತವಾಗಿರುತ್ತವೆ.
೩. ಬೆನೇಶಾನ್ (ಒಂಗನಪಲ್ಲಿ)
ಉತ್ತಮ ಗಾತ್ರ ಹಾಗೂ ಗುಣಮಟ್ಟದ ಹಣ್ಣುಗಳನ್ನು ಹೊಂದಿರುವ ಈ ತಳಿ ಒಣ ಪ್ರದೇಶಗಳಿಗೆ ತುಂಬಾ ಸೂಕ್ತವಾಗಿದೆ. ಈ ತಳಿಯ ಪ್ರಥಮ ದರ್ಜೆಯ ಹಣ್ಣುಗಳು ರಫ್ತು ಮಾಡಲೂ ಕೂಡಾ ಸೂಕ್ತವಾಗಿದೆ.
೪. ತೋತಾಪುರಿ
ಇದನ್ನು ಬೆಂಗಳೂರು ತಳಿಯೆಂದೂ ಕರೆಯುವುದುಂಟು. ಈ ತಳಿಯು ತಡವಾದ ಇಳುವರಿ ಕೊಡುವ ಗುಣಹೊಂದಿದ್ದು ಉತ್ತಮ ಗಾತ್ರದ ಹಣ್ಣುಗಳನ್ನು ನೀಡುವುದು. ಬೇರೆ ಬೇರೆ ಉತ್ತಮ ತಳಿಗಳಿಗೆ ಹೋಲಿಸಿದರೆ ಹಣ್ಣಿನ ರುಚಿ ಸ್ವಲ್ಪ ಕಡಿಮೆ. ಈ ಹಣ್ಣುಗಳನ್ನು ಹೆಚ್ಚಿನ ಸಮಯದವರೆಗೆ ಕೆಡದಂತೆ ಸಂಗ್ರಹಿಸಬಹುದಾಗಿದೆ. ಒಣ ಪ್ರದೇಶದಲ್ಲಿಯೂ ಈ ತಳಿಯನ್ನು ಬೆಳೆಯಬಹುದಾಗಿದೆ.
೫. ಮಲಗೋವಾ
ಈ ತಳಿಯ ಹಣ್ಣುಗಳು ಉತ್ತಮ ಗಾತ್ರವನ್ನು ಹೊಂದಿವೆ. ಹಣ್ಣುಗಳ ಗಾತ್ರವು ದೊಡ್ಡದಾಗಿರುತ್ತದೆಯಲ್ಲದೇ ತುಂಬಾ ರುಚಿಕರವಾಗಿರುತ್ತವೆ. ಪ್ರತಿ ಗಿಡದಲ್ಲಿ ಬರಬಹುದಾದ ಹಣ್ಣುಗಳ ಸಂಖ್ಯೆಯನ್ನು ಬೇರೆ ತಳಿಗಳಿಗೆ ಹೋಲಿಸಿದರೆ ಗಿಡದಲ್ಲಿ ಬಿಡಬಹುದಾದ ಒಟ್ಟು ಹಣ್ಣುಗಳ ಸಂಖ್ಯೆ ಕಡಿಮೆ.
೬. ಮಲ್ಲಿಕಾ
ಇದು ನೀಲಂ ಹಾಗೂ ದಶಹರಿ ತಳಿಗಳಿಂದ ಅಭಿವೃದ್ಧಿಗೊಳಿಸಿದ ತಳಿಯಾಗಿದ್ದು ಉತ್ತಮ ಫಲನೀಡುವ ಸಾಮರ್ಥ್ಯ ಹೊಂದಿದೆ. ಇದು ಪ್ರತಿ ವರ್ಷ ಇಳುವರಿ ಕೊಡುವ ಗುಣ ಹೊಂದಿದ್ದು ತುಂಬಾ ರುಚಿಕರವಾದ ಗುಣವನ್ನು ಹೊಂದಿದೆ. ಹಣ್ಣಿನ ಗುಣದಲ್ಲಿ ಯಾವುದೇ ರೀತಿಯ ಬದಲಾವಣೆ ಆಗದಂತೆ ಹೆಚ್ಚು ಕಾಲ ಸಂಗ್ರಹಿಸಿ ಇಡಬಹುದು. ಹಣ್ಣಿನಲ್ಲಿ ನಾರುರಹಿತ ತಿರುಳು ಇರುವುದರಿಂದ ಇದನ್ನು ಜನರು ಇಷ್ಟಪಡುವುದುಂಟು.
೭. ದಶಹರಿ
ಈ ಹಣ್ಣಿನಲ್ಲಿಯೂ ನಾರುರಹಿತ ತಿರುಳು ಇರುವುದು ಮತ್ತು ರಸಭರಿತವಾದ ಗುಣ ಹೊಂದಿದೆ. ಉತ್ತರ ಭಾರತದಲ್ಲಿ ಹೆಚ್ಚು ಪ್ರಚಲಿತವಾಗಿದೆ.
೮. ಅಮ್ರಪಾಲಿ
ದಶಹರಿ ಹಾಗೂ ನೀಲಂಗಳಿಂದ ಅಭಿವೃದ್ಧಿಪಡಿಸಿದ ಈ ತಳಿಯೂ ಸಾಧಾರಣದಿಂದ ಉತ್ತಮ ಇಳುವರಿ ನೀಡುವ ಗುಣ ಹೊಂದಿದೆ. ಈ ತಳಿಯು ಹೆಚ್ಚಿನ ಸಾಂದ್ರತೆಯಲ್ಲಿ ನಾಟಿ ಮಾಡಲು ಸೂಕ್ತವಾಗಿದೆ.
೯. ಅರ್ಕಾ ಅನಮೋಲ್
ಆಪೂಸು ಹಾಗೂ ಜನಾರ್ಧನ ಪಸಂಗ ತಳಿಗಳಿಂದ ಅಭಿವೃದ್ಧಿ ಪಡಿಸಿದ ಈ ತಳಿಯು ಪ್ರತಿ ವರ್ಷ ಇಳುವರಿ ಕೊಡುವ ಗುಣ ಹೊಂದಿದೆ. ಈ ತಳಿಯ ಹಣ್ಣನ್ನು ಹೆಚ್ಚು ಕಾಲ ಇಡಬಹುದಲ್ಲದೇ ರಫ್ತು ಮಾಡಲು ಸೂಕ್ತವಾಗಿದೆ.
೧೦. ರ್ಕಾ ಪುನೀತ
ಆಪೂಸು ಮತ್ತು ಬಂಗನಪಲ್ಲಿ ತಳಿಗಳಿಂದ ಅಭಿವೃದ್ಧಿಪಡಿಸಿದ ಈ ತಳಿಯು ಪ್ರತಿವರ್ಷ ಇಳುವರಿ ನೀಡುವ ಗುಣಹೊಂದಿದೆ. ಉತ್ತಮ ಇಳುವರಿ ನೀಡುವ ಗುಣ ಹೊಂದಿದೆ. (ಹೆಕ್ಟೇರಿಗೆ ೧೦ ರಿಂದ ೧೧ ಟನ್).
ಉಪ್ಪಿನಕಾಯಿಗೆ ಸೂಕ್ತವಾದ ತಳಿಗಳು :
ಉಪ್ಪಿನಕಾಯಿ ತಯಾರಿಸಲು ತುಂಬಾ ಸೂಕ್ತವಾದ ತಳಿಗಳೆಂದರೆ,
೧. ಅಪ್ಪಿ ಮಿಡಿ, ೨. ಹ್ಯಾಮ್ಲೆಟ್.
ನಾಟಿ ಮಾಡಲು ಸೂಕ್ತ ಸಸಿಗಳ ಆಯ್ಕೆ
ನಾಟಿ ಮಾಡುವ ಆರೋಗ್ಯವಂತವಾದ ಸಸಿಗಳನ್ನು ಆಯ್ಕೆ ಮಾಡಬೇಕು. ಈ ಸಸಿಗಳು ಕನಿಷ್ಠ ಒಂದು ವರ್ಷ ವಯಸ್ಸಿನದಾಗಿರಬೇಕು ಹಾಗೂ ಕಸಿ ಮಾಡಿದ ಜಾಗೆಯಲ್ಲಿ ಉತ್ತಮವಾಗಿ ಬೆಸೆದುಕೊಂಡಿರಬೇಕು. ಹೆಚ್ಚು ವಯಸ್ಸಿನ ಸಸಿಗಳು ಸೂಕ್ತವಲ್ಲ. ಸಾಮಾನ್ಯವಾಗಿ ಮೃದುಕಾಂಡ ಬೆಣೆ ಕಸಿ ಪದ್ಧತಿಯಿಂದ ಸಸ್ಯಾಭಿವೃದ್ಧಿ ಮಾಡಿ ಸಸಿಗಳನ್ನು ಬಳಸುವುದು ಒಂದಡೆಯಾದರೆ, ಮಾವಿನ ಗೊಟ್ಟಗಳನ್ನು (ಬೀಜ) ಕುಣಿಗಳಲ್ಲಿ ಹಾಕಿ, ಬೇರು ಸಸಿಗಳನ್ನು ಬೆಳೆಸಿ ಮುಂದೆ ಫೆಬ್ರುವರಿ ತಿಂಗಳಲ್ಲಿ ಆಯ್ಕೆ ಮಾಡಿದ ತಳಿಯನ್ನು ಉಪಯೋಗಿಸಿ ಕಸಿ ಮಾಡಬೇಕು. ಈ ಪದ್ಧತಿಯಿಂದ ಶೇ.೯೦ – ೯೫ರಷ್ಟು ಸಸಿಗಳು ಯಶಸ್ಸು ಹೊಂದಿ ಮೂರನೇ ವರ್ಷದಿಂದಲೇ ಮಾವಿನ ಫಲ ಪಡೆಯಬಹುದಾಗಿದೆ.
ನಾಟಿ ಮಾಡುವ ಅಂತರ
ಮಾವಿನಲ್ಲಿ ನಾಟಿ ಮಾಡುವ ಅಂತರವು ಪ್ರಮುಖವಾಗಿ ತಳಿ ಹಾಗೂ ಮಣ್ಣಿನ ಗುಣಧರ್ಮದ ಮೇಲೆ ಅವಲಂಬಿತವಾಗಿದೆ. ಸಾಮಾನ್ಯವಾಗಿ ಅನುಸರಿಸುವ ಅಂತರ ೧೦ಮೀ x ೧೦ಮೀ. ಅಂತರವನ್ನು ಆಧರಿಸಿ ಸಸಿಗಳ ಸಂಖ್ಯೆ ಬದಲಾಗುತ್ತದೆ.
	ಗಿಡದಿಂದ ಗಿಡಕ್ಕೆ ಅಂತರ
	ಸಸಿಗಳ ಸಂಖ್ಯೆ (ಪ್ರತಿ ಹೆಕ್ಟೇರ್ ಪ್ರದೇಶಕ್ಕೆ)

	೯ಮೀ x ೯ಮೀ
	೧೨೩

	೧೦ಮೀ x ೧೦ಮೀ
	೧೦೦

	೧೨ಮೀ x ೧೨ಮೀ
	೬೯


ನಾಟಿ ಮಾಡುವ ಪದ್ಧತಿ
ನಾಟಿ ಮಾಡಬೇಕಾದ ತೋಟದಲ್ಲಿಯೇ ಸಸಿಗಳನ್ನು ಬೆಳೆಸಿ ಅಲ್ಲಿಯೇ ಗೂಟಿ ಮಾಡಲು ಸಾಧ್ಯವಿರದೇ ಹೋದಾಗ ಹೊರಗಿನಿಂದ ಸೂಕ್ತವಾದ ಸಸಿಗಳನ್ನು ಆಯ್ಕೆ ಮಾಡಿ ತರಬೇಕು. ಸಸಿಗಳನ್ನು ತರುವ ಪೂರ್ವದಲ್ಲಿ ತೋಟದಲ್ಲಿ ಗುಂಡಿಗಳನ್ನು ಬೇಸಿಗೆಯಲ್ಲಿಯೇ ಅಗೆದು ಸೂಕ್ತವಾಗಿ ಮಣ್ಣು, ಸಾವಯವ/ಕೊಟ್ಟಿಗೆ ಗೊಬ್ಬರ ಇತ್ಯಾದಿಗಳಿಂದ ತುಂಬಿ ತಯಾರು ಮಾಡಿರಬೇಕು. ಸಸಿಗಳನ್ನು ಹೊಂದಿದ ಬ್ಯಾಗುಗಳನ್ನು ನಾಟಿ ಮಾಡುವುದಕ್ಕೆ ಪೂರ್ವದಲ್ಲಿ ಹರಿದು ತೆಗೆದು, ಯಾವುದೇ ರೀತಿಯಲ್ಲಿ ಸಸಿಯ ನಾಟಿ ಮಾಡಿದ ನಂತರ ಜಮೀನಿನ ಲಂಬಕೋನದಲ್ಲಿ ಇರುವಂತೆ ನೋಡಿಕೊಂಡು ಆಧಾರ ನೀಡಬೇಕು. ನಾಟಿ ಮಾಡಿದ ನಂತರ ನೀರು ಹಾಯಿಸಬೇಕು.
ನಾಟಿ ಮಾಡಲು ಸೂಕ್ತ ಸಮಯ
ಮಾವಿನ ಸಸಿಗಳನ್ನು ನಾಟಿ ಮಾಡಲು ಅತ್ಯಂತ ಸೂಕ್ತವಾದ ಸಮಯವೆಂದರೆ ಜೂನ್ ಹಾಗೂ ಜುಲೈ ತಿಂಗಳುಗಳು. ಜೂನ್‌ನಲ್ಲಿ ಪ್ರಾರಂಭವಾಗುವ ಮಳೆಯೊಂದಿಗೆ ನಾಟಿ ಕಾರ್ಯವನ್ನು ಪ್ರಾರಂಭಿಸಬೇಕು.
ಮಾವು ಸಮಗ್ರ ಉತ್ಪಾದನೆ ಹಾಗೂ ಮಾರಾಟ ತಂತ್ರಗಳು (2)
ಪೋಷಕಾಂಶಗಳ ನಿರ್ವಹಣೆ
ಉತ್ತಮ ಹಾಗೂ ಗುಣಮಟ್ಟದ ಇಳುವರಿ ಪಡೆಯಬೇಕೆಂದರೆ ಪೋಷಕಾಂಶಗಳ ನಿರ್ವಹಣೆ ತುಂಬಾ ಮಹತ್ವದ ವಿಷಯ. ಪೋಷಕಾಂಶಗಳ ಅವಶ್ಯಕತೆಯು ಗಿಡಗಳ ವಯಸ್ಸಿನ ಮೇಲೆ ಅವಲಂಬಿತವಾಗಿದ್ದು ನಾಟಿ ಮಾಡಿದ ಮೊದಲ ಹತ್ತು ವರ್ಷಗಳಲ್ಲಿ ಹಾಗೂ ನಂತರದ ವರ್ಷಗಳಲ್ಲಿ ಎಷ್ಟು ಪ್ರಮಾಣದಲ್ಲಿ ಪೋಷಕಾಂಶ ನೀಡಬೇಕೆಂದು ಈ ಕೆಳಗೆ ವಿವರಿಸಲಾಗಿದೆ.
ನಾಟಿ ಮಾಡಿದ ಮೊದಲು ಹತ್ತು ವರ್ಷಗಳಲ್ಲಿ ಗಿಡಗಳ ಉತ್ತಮ ಬೆಳವಣಿಗೆಯನ್ನು ದೃಷ್ಟಿಯಲ್ಲಿ ಇಟ್ಟುಕೊಂಡು ಪೋಷಕಾಂಶಗಳ ನಿರ್ವಹಣೆ ಮಾಡಬೇಕಾಗುವುದು. ಪ್ರತಿ ಗಿಡಕ್ಕೆ ಸುಮಾರು ೫೦ ಕಿಗ್ರಾಂ ಕೊಟ್ಟಿಗೆ ಗೊಬ್ಬರ, ೭೫ ಗ್ರಾಂ. ಸಾರಜನಕ, ೨೦ ಗ್ರಾಂ. ರಂಜಕ ಹಾಗೂ ೭೦ ಗ್ರಾಂ ಪೊಟ್ಯಾಶ್ ಒದಗಿಸುವ ಯಾವುದೇ ರಸಗೊಬ್ಬರವನ್ನು ಎರಡು ಕಂತುಗಳಲ್ಲಿ (ಜೂನ್ ಹಾಗೂ ಅಕ್ಟೋಬರ್ ತಿಂಗಳಲ್ಲಿ) ಚೆನ್ನಾಗಿ ಮಡಿಗಳನ್ನು ಅಗೆದು ಸಡಿಲಿಸಿ ಹಾಕಬೇಕು.
ಇನ್ನು ಗಿಡಗಳು ೧೦ ವರ್ಷವಾದ ನಂತರದಿಂದ ಪ್ರತಿ ವರ್ಷ ಸುಮಾರು ೭೫೦ ಗ್ರಾಂ ಸಾರಜನಕ, ೨೦೦ ಗ್ರಾಂ ರಂಜಕ ಹಾಗೂ ೭೦೦ ಗ್ರಾಂ ಪೊಟ್ಯಾಶ್ ನೀಡುವ ಗೊಬ್ಬರವನ್ನು ಎರಡು ಕಂತುಗಳಲ್ಲಿ ಜೂನ್ ಹಾಗೂ ಅಕ್ಟೋಬರ್ ತಿಂಗಳುಗಳಲ್ಲಿ ಪೂರೈಸಬೇಕು ಅಥವಾ ಇಳುವರಿಯ ಪ್ರಮಾಣವನ್ನು ಆಧರಿಸಿ ಒಂದು ಟನ್ ಮಾವಿನ ಹಣ್ಣಿನ ಇಳುವರಿ ಪಡೆಯಲು ಕೊಟ್ಟಿಗೆ ಗೊಬ್ಬರದ ಜೊತೆಗೆ ೬.೭ ಕಿ.ಗ್ರಾಂ. ಸಾರಜನಕ, ೧.೭೦ ಕಿ.ಗ್ರಾಂ. ರಂಜಕ ಹಾಗೂ ೭.೩೦ ಕಿ.ಗ್ರಾಂ. ಪೊಟ್ಯಾಶ್ ನೀಡುವ ರಾಸಾಯನಿಕ ಗೊಬ್ಬರಗಳನ್ನು ಮೇಲೆ ಹೇಳಿದಂತೆ ಎರಡು ಕಂತುಗಳಲ್ಲಿ ಗಿಡಕ್ಕೆ ನೀಡಬೇಕು. ಮೊದಲನೇ ಕಂತನ್ನು ಜೂನ್‌ನಲ್ಲಿ ನೀಡಿದರೆ ಎರಡನೇ ಕಂತನ್ನು ಅಕ್ಟೋಬರ್‌ನಲ್ಲಿ ನೀಡಬೇಕು. ಲಘು ಪೋಷಕಾಂಶಗಳೂ ಸಹಿತ ತುಂಬಾ ಪ್ರಾಮುಖ್ಯತೆಯನ್ನು ಪಡೆದಿದ್ದು ಇವುಗಳಲ್ಲಿ ಸತುವಿನ ಕೊರತೆಯಾದರೆ ಎಲೆಗಳ ಗಾತ್ರ ಸಣ್ಣದಾಗುವುದು ಮತ್ತು ಬೋರಾನ್ ಕೊರತೆಯಾದರೆ ಎಲೆಯಲ್ಲಿಯ ಆಂತರಿಕ ನರಗಳ ನೆಕ್ರೊಸಿಸ್ ಆಗುವುದು. ಈ ಪೋಷಕಾಂಶಗಳನ್ನು ಸಮರ್ಪಕವಾಗಿ ಪೂರೈಸಲು ಅನುಕ್ರಮವಾಗಿ ೦.೫೦% ರ ಸತುವಿನ ಸಲ್ಫೆಟ್ ಮತ್ತು ೧.೦% ರ ಬೋರಾಕ್ಸ್ ದ್ರಾವಣವನ್ನು ಗಿಡಗಳಿಗೆ ಮೂರು ಸಲ ಹದಿನೈದು ದಿನಗಳ ಅಂತರದಲ್ಲಿ ಜೂನ್ ತಿಂಗಳಿನಲ್ಲಿ ನೀಡಬೇಕು.
ಪೋಷಕಾಂಶಗಳ ಪೂರೈಕೆಗಳನ್ನು ವೈಜ್ಞಾನಿಕವಾಗಿ ಮಾಡಲು ಮಾವಿನ ಗಿಡದ ಎಲೆ ಹಾಗೂ ದೇಟುಗಳ ಮಾದರಿಗಳನ್ನು ಪಡೆದು ಪರೀಕ್ಷಿಸಬೇಕಾಗುವುದು. ಎಲೆ ಹಾಗೂ ದೇಟುಗಳ ಮಾದರಿ ಪಡೆಯುವಾಗ ಹಿಂದಿನ ವರ್ಷ ಹಣ್ಣು ಬಿಡದಂತಹ ಟೊಂಗೆಗಳಿಂದ ಸುಮಾರು ೪ ರಿಂದ ೫ ತಿಂಗಳ ಬೆಳವಣಿಗೆ ಹೊಂದಿದ ಎಲೆಗಳು ಹಾಗೂ ದೇಟುಗಳನ್ನು ಆಯ್ಕೆ ಮಾಡಬೇಕು. ಈ ರೀತಿಯಾಗಿ ವಿಶ್ಲೇಷಿಸಿದ ಎಲೆ ಹಾಗೂ ದೇಟುಗಳಲ್ಲಿ ಈ ಕೆಳಗೆ ನೀಡಿದ ಪೋಷಕಾಂಶಗಳ ಪ್ರಮಾಣವಿರಬೇಕು.
	ಪೋಷಕಾಂಶಗಳು
	ನಿಗದಿಪಡಿಸಿದ ಪೋಷಕಾಂಶಗಳ ಪ್ರಮಾಣ

	ರಂಜಕ (ಶೇ.)
	೦.೦೬

	ಪೊಟ್ಯಾಶ್ (ಶೇ.)
	೦.೫೪

	ಕ್ಯಾಲ್ಸಿಯಂ (ಶೇ.)

	ಮೆಗ್ನೇಶಿಯಂ (ಶೇ.)
	೦.೫೦

	ಗಂಧಕ (ಶೇ.)
	೦.೧೨

	ಕಬ್ಬಿಣ (ಮಿ. ಗ್ರಾಂ/ಲೀ.)
	೦.೧೭೧

	ಮ್ಯಾಂಗನೀಸ್ (ಮಿ. ಗ್ರಾಂ/ಲೀ.)
	೦.೦೬೬

	ಸತುವು (ಮಿ. ಗ್ರಾಂ/ಲೀ.)
	೦.೦೨೫

	ತಾಮ್ರ (ಮಿ. ಗ್ರಾಂ/ಲೀ.)
	೦.೦೧೨


ತೇವಾಂಶ ನಿರ್ವಹಣೆ
ಗಿಡಗಳ ಸೂಕ್ತ ಬೆಳವಣಿಗೆ ಹಾಗೂ ಅಭಿವೃದ್ಧಿಗೆ ಮಣ್ಣಿನಲ್ಲಿ ಸರಿಯಾದ ಪ್ರಮಾಣದಲ್ಲಿ ತೇವಾಂಶವನ್ನು ಕಾಪಾಡಿಕೊಂಡು ಬರುವುದು ತುಂಬಾ ಪ್ರಮುಖವಾದ ವಿಚಾರ. ಇದಕ್ಕಾಗಿ ಪ್ರತಿ ವರ್ಷ ಗಿಡಗಳಿಗೆ ನವೆಂಬರ್ – ಡಿಸೆಂಬರ್ ತಿಂಗಳುಗಳಲ್ಲಿ ನೀರು ಒದಗಿಸುವುದನ್ನು ತಡೆಹಿಡಿಯಬೇಕು. ಹೀಗೆ ಮಾಡುವುದರಿಂದ ತೇವಾಂಶದ ಕೊರತೆಯ ಜೊತೆಗೆ ವಾತಾವರಣದಲ್ಲಿಯ ಕಡಿಮೆ ಉಷ್ಣತೆ ಅಂಶಗಳಿಂದ ಮುಂದೆ ಉತ್ತಮ ಹೂವು ಬಿಡುವುದರಲ್ಲಿ ಸಹಕಾರಿಯಾಗುತ್ತದೆ. ಅಕ್ಟೋಬರ್ ತಿಂಗಳಿನ ಅಂತ್ಯದಲ್ಲಿ ಶಿಫಾರಸಿಗೆ ಅನುಗುಣವಾಗಿ ಪೋಷಕಾಂಶಗಳನ್ನು ಗಿಡಗಳಿಗೆ ನೀಡಬೇಕು. ೧೦ ಪಿಪಿಎಂ ಪ್ರಮಾಣದ ಎನ್.ಎ.ಎ. ದ್ರಾವಣವನ್ನು ಗಿಡಗಳಿಗೆ ಎರಡು ಸಲ ಸಿಂಪಡಿಸಬೇಕು. (ಮೊದಲನೆಯದು ಗಿಡದಲ್ಲಿ ಕಾಯಿಗಳು ಬಟಾಣಿ ಕಾಳಿನ ಗಾತ್ರಕ್ಕೆ ತಲುಪಿದಾಗ ಅದಾದ ೨೦ ದಿನಗಳ ನಂತರ) ಗಿಡದಲ್ಲಿ ಸುಮಾರು ಶೇ. ೫೦ ಪ್ರಮಾಣದಲ್ಲಿ ಕಾಯಿಗಳು ಬಟಾಣಿ ಗಾತ್ರವನ್ನು ತಲುಪಿದಾಗ ನೀರು ಕೊಡಲು ಪ್ರಾರಂಬಿಸಿ ಮುಂದೆ ಏಪ್ರಿಲ್ ತಿಂಗಳಿನವರೆಗೆ ಮುಂದುವರೆಸಬೇಕು.
ಪ್ರಮುಖ ಕೀಟಗಳು ಹಾಗೂ ನಿರ್ವಹಣೆ
ಜಿಗಿ ಹುಳು
· ಈ ಕೀಟವು ಪ್ರಮುಖವಾಗಿ ನವೆಂಬರ್ ತಿಂಗಳಿನಿಂದ ಫೆಬ್ರುವರಿ ತಿಂಗಳ ಅವಧಿಯಲ್ಲಿ ಕಾಣಿಸಿಕೊಳ್ಳುತ್ತದೆ ಹಾಗೂ ಇದರ ಮರಿ ಮತ್ತು ಪ್ರೌಢ ಕೀಟಗಳು ಹೂವಾಡುವಾಗ ಟೊಂಗೆಯಿಂದ ರಸ ಹೀರಿ ಎಲೆಗಳ ಮೇಲೆ ಅಂಟಾದ ಜಿಗಿ ದ್ರಾವಣ ಸ್ರವಿಸುವವು. ತದನಂತರ ಎಲೆಯ ಮೇಲೆ ಕಪ್ಪಾದ ಬೂಷ್ಟು ಬೆಳೆಯುವುದು. ಈ ಕೀಟದ ಸೂಕ್ತ ನಿರ್ವಹಣೆಗಾಗಿ ನಾಟಿ ಅಂತರ ಬಹುಮುಖ್ಯ.
· ಮಾವಿನ ಗಿಡಗಳನ್ನು ಶಿಫಾರಸು ಮಾಡಿದ ಅಂತರದಲ್ಲಿ ನಾಟಿ (೯ ಮೀ. X ೯ ಮೀ. ಅಥವಾ ೧೦ ಮೀ. X ೧೦ ಮೀ.) ಮಾಡಬೇಕು.
· ಜಿಗಿಹುಳು ನಿಯಂತ್ರಣಕ್ಕೆ ೪ ಗ್ರಾಂ ಕಾರ್ಬರಿಲ್ ೫೦ ಡಬ್ಲುಸಿ ಅಥವಾ ೨ ಮಿ.ಲೀ. ಮೆಲಾಥಿಯಾನ್ ೫೦ ಇಸಿ ಅಥವಾ ೧ ಮಿ.ಲೀ. ಮೊನೋಕ್ರೊಟೋಫಾಸ್ ೩೬ ಎಂ.ಎಲ್. ಅಥವಾ ೦.೫ ಮಿ.ಲೀ. ಫಾಸ್ಟಾಮಿಡಾನ್ ೮೦ ಡಬ್ಲ್ಯು. ಎಸ್. ಸಿ. ಪ್ರತಿ ಲೀಟರ್ ನೀರಿನಲ್ಲಿ ಬೆರಸಿ ಮಾವಿನ ಗಿಡಗಳಲ್ಲಿ ಶೇಕಡಾ ೨೫ ರಿಂದ ೫೦ ರಷ್ಟು ಹೂಗಳು ಆದಾಗ ಮತ್ತು ಬಟಾಣಿ ಕಾಳಿನ ಗಾತ್ರದ ಹಣ್ಣುಗಳಿದ್ದಾಗ ಸಿಂಪಡಿಸಬೇಕು.
ನುಸಿ
· ನುಸಿ ಬಾಧೆಯಿಂದ ಪೂರ್ಣ ಬಲಿತ ಎಲೆಯ ಹರಿತ್ತಿನ ಪ್ರಮಾಣ ಕಡಿಮೆಯಾಗಿ ಮಾಸುವವು. ಇದರ ಬಾಧೆಯಿಂದ ಚಿಗುರು ಎಲೆಯ ಮೇಲೆ ಕೆಂಪಾದ ಮಚ್ಚೆಗಳು ಕಾಣಿಸಿಕೊಳ್ಳುವವು. ಇದಲ್ಲದೇ ಹೂವಾಡುವ ರೆಂಬೆಗಳ ಬೆಳವಣಿಗೆ ಕುಂಠಿತವಾಗಿ ಹೂಗಳು ಅರಳದೆ ಬಾಡುವವು.
ನಿರ್ವಹಣೆ
· ಬಲಿತ ಹಾಗೂ ಚಿಗುರು ಎಲೆಯ ಮೇಲೆ ನುಸಿಯ ಬಾಧೆ ಕಂಡಾಗ ಕೂಡಲೇ ೩ ಗ್ರಾಂ ನೀರಿನಲ್ಲಿ ಕರಗುವ ಗಂಧಕವನ್ನು ಪ್ರತಿ ಲೀಟರ್ ನೀರಿನಲ್ಲಿ ಬೆರೆಸಿ ಸಿಂಪಡಿಸಬೇಕು.
ಎಲೆಗಂಟು ಮಸಕ
· ಎಲೆಗಳ ಕೆಳಭಾಗದಲ್ಲಿ ಕೀಟ ಚುಚ್ಚಿ ತತ್ತಿಗಳನ್ನು ಇಟ್ಟ ನಂತರ ಹೊರಬಂದ ಕೀಟ ಎಲೆಗಳ ಅಂಗಾಂಗಗಳನ್ನು ತಿನ್ನುವುದರಿಂದ ಎಲೆ ಮೇಲೆ ಗಂಟುಗಳಾಗುವವು.
ನಿರ್ವಹಣೆ
· ಆಗಸ್ಟ್ ತಿಂಗಳ ಮಧ್ಯಭಾಗದಿಂದ ಸೆಪ್ಟೆಂಬರ್ ತಿಂಗಳ ಕೊನೆಯ ಅವಧಿಯಲ್ಲಿ ಗಿಡಗಳಲ್ಲಿಯ ಹೊಸ ಚಿಗುರನ್ನು ಈ ಕೀಟದ ಬಾಧೆಯಿಂದ ರಕ್ಷಿಸಲು ಅಂತರವ್ಯಾಪಿ ಕೀಟನಾಶಕಗಳಾದ ೧.೦ ಮಿ.ಲೀ. ಡೈಮಿಥೋಯೇಟ್ ಅಥವಾ ೦.೫ ಮಿ.ಲೀ. ಪಾಸ್ಫಾಮಿಡಾನ್ ಅಥವಾ ೧.೦೦ ಮಿ.ಲೀ. ಮೊನೋಕ್ರೊಟೊಫಾಸ್ ೩೬ ಎಸ್.ಎಲ್‌ನ್ನು ಪ್ರತಿ ಲೀಟರ್ ನೀರಿನಲ್ಲಿ ಬೆರಸಿ ಸಿಂಪಡಿಸಬೇಕು.
· ಗಿಡದ ಆಲಿ(ಮಡಿ)ಗಳಲ್ಲಿ ಕಳೆಗಳು ಬೆಳೆಯದಂತೆ ನೋಡಿಕೊಳ್ಳಬೇಕು.
ರೆಂಬೆ ಕುಡಿ ಕೊರಕ
· ಈ ಕೀಟ ಹೊಸ ಚಿಗುರು ರೆಂಬೆಗಳ ಕುಡಿಯಲ್ಲಿ ರಂಧ್ರ ಮಾಡುವುದರಿಂದ ಬೆಳೆ ಕುಡಿ ಬಾಡುವುದು.
· ಈ ಕೀಟದ ಬಾಧೆ ಸಾಮಾನ್ಯವಾಗಿ ಆಗಸ್ಟ್ – ಸೆಪ್ಟಂಬರ್ ತಿಂಗಳು ಹಾಗೂ ಡಿಸೆಂಬರ್ ತಿಂಗಳಲ್ಲಿ ಕಾಣಿಸಿಕೊಳ್ಳುವುದು.
ನಿರ್ವಹಣೆ
· ಬಾಡಿದ ರೆಂಬೆ ತುದಿಗಳನ್ನು ಕತ್ತರಿಸಿ ನಾಶಪಡಿಸಬೇಕು.
· ಈ ಕೀಟದ ಹತೋಟಿಗೆ ಪ್ರತಿ ಲೀಟರ ನೀರಿನಲ್ಲಿ ೪ ಗ್ರಾಂ. ಕಾರ್ಬರಿಲ್ ೫೦ ಡಬ್ಲ್ಯೂ.ಸಿ. ಅಥವಾ ೧.೭. ಮಿ.ಲೀ. ಡೈಮಿಥೋಯೇಟ್ ೩೦ ಇ.ಸಿ. ಮಾವಿನ ಗಿಡಗಳಲ್ಲಿ ಹೊಸ ಚಿಗುರು ಬಿಡುವ ಸಮಯದಲ್ಲಿ ಸಿಂಪಡಿಸುವುದು ಬಹಳ ಸೂಕ್ತ ಮತ್ತು ಈ ಕೀಟದ ಬಾಧೆ ತೀವ್ರತೆ ಹೆಚ್ಚಾಗಿದ್ದಲ್ಲಿ ೧೫ ದಿನಗಳ ಅಂತರದಲ್ಲಿ ಇದೇ ಸಿಂಪಡಣೆಯನ್ನು ಮರುಕೈಗೊಳ್ಳಬೇಕು.
ಹಣ್ಣಿನ ನೊಣ
· ಈ ಕೀಟದ ಬಾಧೆಯಿಂದ ಹಣ್ಣಿನ ತಿರುಳು ಕಂದು ಬಣ್ಣಕ್ಕೆ ತಿರುಗಿ ಹಣ್ಣು ಕೊಳೆಯುವುದು. ಇದರ ಬಾಧೆ ಎಪ್ರಿಲ್ – ಮೇ ತಿಂಗಳ ಅವಧಿಯಲ್ಲಿ ಕಂಡುಬರುವುದು.
ನಿರ್ವಹಣೆ
· ಈ ಕೀಟದಿಂದ ಕೊಯ್ಲು ನಂತರದ ಅವಧಿಯಲ್ಲಿ ಕಂಡುಬರುವ ಹಾನಿಯನ್ನು ಕಡಿಮೆಗೊಳಿಸಲು, ಮಾವಿನ ಹಣ್ಣುಗಳು ಬಲಿತಾಗ ೪ ಗ್ರಾಂ ಕಾರ್ಬರಿಲ್ ೫೦ ಡಬ್ಲು.ಪಿ. ಅಥವಾ ೧.೭ ಮಿ.ಲೀ. ಡೈಮಿಥೊಯೇಟ್ ೩೦ ಇ.ಸಿ. ೧೦ ಗ್ರಾಂ ಬೆಲ್ಲದೊಂದಿಗೆ ಪ್ರತಿ ಲೀಟರ್ ನೀರಿನಲ್ಲಿ ಕರಗಿಸಿ ಸಿಂಪಡಿಸಬೇಕು.
· ಎಲ್ಲ ಮಾವು ಬೆಳೆಗಾರರು ಈ ಕೀಟದ ನಿರ್ವಹಣೆಯನ್ನು ಸಾಮೂಹಿಕವಾಗಿ ಕೈಗೊಳ್ಳುವುದು ಅತೀ ಅವಶ್ಯ.
ಮಾವು ಬಾಧಿಸುವ ಪ್ರಮುಖ ರೋಗಗಳು ಹಾಗೂ ಅವುಗಳ ನಿರ್ವಹಣೆ
ಮಾವನ್ನು ಬಾಧಿಸುವ ಪ್ರಮುಖ ರೋಗಗಳೆಂದರೆ,
೧. ಚಿಬ್ಬು ರೋಗ
೨. ಬೂದಿ ರೋಗ
೩. ದುಂಡಾಣು ಎಲೆಚುಕ್ಕೆ ರೋಗ
೪. ಹೂ ಅಂಗಮಾರಿ ರೋಗ
ಚಿಬ್ಬು ರೋಗ
ಚಿಬ್ಬು ರೋಗವು ಮೃದುವಾದ ರೆಂಬೆ, ಎಲೆ, ಹೂಗೊನೆ ಮತ್ತು ಬೆಳವಣಿಗೆಯ ಹಂತದಲ್ಲಿರುವ ಸಣ್ಣ ಹಾಗು ಬಲಿತ ಕಾಯಿಗಳನ್ನು ಬಾಧಿಸುತ್ತದೆ. ರೋಗ ತಗುಲಿದ ಭಾಗದಲ್ಲಿ ಕಂದು ಬಣ್ಣ ಹೊಂದಿದ ಗೋಲಾಕಾರದ ಸಣ್ಣ ಸಣ್ಣ ಚುಕ್ಕೆಗಳು ಕಾಣಿಸುತ್ತವೆ. ನಂತರದ ಸಮಯದಲ್ಲಿ ಈ ಚುಕ್ಕೆಗಳು ಒಂದಕ್ಕೊಂದು ಸೇರಿಕೊಂಡು ದೊಡ್ಡದಾಗುವವು. ರೋಗದ ಭಾದೆ ತೀವ್ರವಾದಾಗ ಗಿಡದಿಂದ ಎಲೆಗಳು ಹಾಗೂ ರೆಂಬೆಗಳು ಉದುರುತ್ತವೆ. ಹೂವಿನ ಗೊನೆಗಳು ಮೊದಲು ಕಪ್ಪು ಬಣ್ಣಕ್ಕೆ ತಿರುಗಿ ನಂತರ ಬಾಡಿದಂತಾಗಿ ಒಣಗಿ ಹೋಗುತ್ತವೆ. ಈ ರೋಗದಿಂದ ಕಾಯಿಗಳ ಮೇಲೆ ಕಪ್ಪುಚುಕ್ಕೆಗಳು ಕಂಡುಬಂದು ಕಾಯಿಗಳ ಗುಣಮಟ್ಟವು ಕಡಿಮೆಯಾಗುವುದು. ರೋಗದ ಸೂಕ್ತ ನಿರ್ವಹಣೆಗೆ ರೋಗ ಪೀಡಿತ ಎಲೆ, ರೆಂಬೆ, ಕಾಯಿಗಳನ್ನು ನಾಶಪಡಿಸುವುದು ಒಂದು ವಿಚಾರವಾದರೆ ರೋಗದ ಲಕ್ಷಣ ಕಂಡುಬಂದಾಗ ಶೇ.೧ ರ ಬೋಡೋ ಮಿಶ್ರಣ ಅಥವಾ ಪ್ರತಿ ಲೀಟರ್ ನೀರಿಗೆ ೧ ಗ್ರಾಂ. ಕಾರ್ಬನ ಡೈಜಿಮ್ ಅಥವಾ ೧ ಗ್ರಾಂ. ಮಿಥೇಲ್ ಥೈಯೋಪನೆಟ್ ಬೆರೆಸಿ ೧೫ ದಿನಗಳ ಅಂತರದಲ್ಲಿ ಎರಡು ಸಲ ಸಿಂಪಡಿಸಬೇಕು.
ಬೂದಿ ರೋಗ
ಇದು ಸಾಮಾನ್ಯವಾಗಿ ಚಳಿಗಾಲದಲ್ಲಿ ಅಂದರೆ ಡಿಸೆಂಬರ ಹಾಗೂ ಜನೆವರಿ ತಿಂಗಳುಗಳಲ್ಲಿ ಕಂಡುಬರುವ ರೋಗವಾಗಿದ್ದು ಗಿಡವು ಹಣ್ಣು ಬಿಡಲು ಪ್ರಾರಂಭಿಸುವ ಹಂತದಲ್ಲಿ ಕಂಡುಬರುವುದು. ಈ ರೋಗದಿಂದ ಬಾಧಿತವಾದ ಗಿಡದಲ್ಲಿ ಎಲೆಗಳು ದೇಟುಗಳು ಕೊಂಬೆಗಳು ಹಾಗೂ ಹೂವಿನ ಗೊನೆಗಳ ಮೇಲೆ ಬಿಳಿ ಅಥವಾ ಬೂದಿ ಬಣ್ಣದ ಹುಡಿಯಂತಹ ಪದಾರ್ಥ ಕಂಡುಬರುವುದು. ಇದರ ಪರಿಣಾಮವಾಗಿ ಬೆಳವಣಿಗೆಯ ಹಂತದಲ್ಲಿರುವ ಸಣ್ಣ ಕಾಯಿಗಳು ಮೊದಲು ಹಳದಿ ಬಣ್ಣಕ್ಕೆ ತಿರುಗುವುದಲ್ಲದೇ ನಂತರ ಉದುರಿ ಹೋಗುವವು.
ಈ ರೋಗದ ನಿರ್ವಹಣೆಗಾಗಿ ಗಿಡಗಳಲ್ಲಿ ಹೂ ಬಿಡುವ ಪ್ರಕ್ರಿಯೆ ಪ್ರಾರಂಭವಾಗುವುದಕ್ಕಿಂತ ಮೊದಲು ಹೂ ಬಿಟ್ಟಾಗ ಹಾಗೂ ಕಾಯಿ ಕಟ್ಟುವ ಸಂದರ್ಭದಲ್ಲಿ ಅಂದರೆ ಮೂರು ಸಲ ಸುಮಾರು ೧೫ ದಿನಗಳ ಅಂತರದಲ್ಲಿ ೩ ಗ್ರಾಂ. ನೀರಿನಲ್ಲಿ ಕರಗುವ ಗಂಧಕ ಅಥವಾ ೧ ಗ್ರಾಂ. ಕಾರ್ಬನ್ ಡೈಜಿಮ್ ಪ್ರತಿ ಲೀಟರ್ ನೀರಿಗೆ ಬೆರೆಸಿ ಎಲೆ, ಹೂ ಮತ್ತು ಕಾಯಿಗಳು ಸರಿಯಾಗಿ ನೆನೆಯುವಂತೆ ಸಿಂಪಡಣೆ ಮಾಡಬೇಕು.
ದುಂಡಾಣು ಎಲೆಚುಕ್ಕೆ ರೋಗ
ದುಂಡಾಣು ಎಲೆ ಚುಕ್ಕೆ ರೋಗದಿಂದ ಪೀಡಿತವಾದ ಗಿಡಗಳ ಎಲೆಗಳ ಮೇಲೆ ನೀರಿನಿಂದ ಕೂಡಿದ ಚುಕ್ಕೆಗಳು ಕಂಡು ಬರುತ್ತವೆ. ಈ ಚುಕ್ಕೆಗಳು ತದನಂತರ ಕಂದು ಬಣ್ಣಕ್ಕೆ ತಿರುಗಿ ದೊಡ್ಡ ಮಚ್ಚೆಗಳಂತೆ ಕಾಣುತ್ತವೆ. ಈ ರೀತಿಯ ಕಪ್ಪು ಮಚ್ಚೆಗಳು ಹಣ್ಣಿನ ಮೇಲೆಯು ಕಂಡು ಬರುತ್ತವೆ. ವಾತಾವರಣದಲ್ಲಿ ತೀವ್ರವಾದ ಆರ್ದ್ರತೆ ಮೋಡಕವಿದ ವಾತಾವರಣ ಅಥವಾ ಮೇಲಿಂದ ಮೇಲೆ ತುಂತುರ ಮಳೆಯಾಗುವಂತಹ ಹವಾಮಾನದಲ್ಲಿ ಈ ರೋಗವು ತೀವ್ರವಾಗುವದು.
ಈ ರೋಗದ ಹತೋಟಿಗಾಗಿ ರೋಗದ ಲಕ್ಷಣಗಳು ಕಂಡುಬಂದಾಗ ೦.೨ ಗ್ರಾಂ. ಸ್ಟ್ರೆಪ್ಟೊಮೈಸಿನ್ ಸಲ್ಫೇಟ್ ಜೊತೆಗೆ ೨ ಗ್ರಾಂ. ತಾಮ್ರದ ಆಕ್ಸಿಕ್ಲೋರೈಡ್ ಪ್ರತಿ ಲೀಟರ್ ನೀರಿಗೆ ಬೆರೆಸಿ ೨೫ ದಿನಗಳ ಅಂತರದಲ್ಲಿ ಸುಮಾರು ೩ ಸಿಂಪಡಣೆಗಳನ್ನು ಮಾಡಬೇಕು.
ಹೂ ಅಂಗಮಾರಿ ರೋಗ
· ಹೂವಿನ ಮೇಲೆ ಕಪ್ಪು ಚಿಹ್ನೆಗಳು ಕಂಡುಬರುತ್ತವೆ. ಈ ರೋಗದ ತೀವ್ರತೆ ಹೆಚ್ಚಾದಾಗ ಇಡೀ ಹೂಗೊನೆ ಕಪ್ಪಾಗಿ ಎಲ್ಲಾ ಹೂಗಳು ಉದುರುತ್ತವೆ.
· ಇಬ್ಬನಿ ಬಿದ್ದ ಸಂದರ್ಭಗಳಲ್ಲಿ ಹಾಗೂ ಮೋಡ ಮುಸುಕಿದ ವಾತಾವರಣದಲ್ಲಿ ಇದರ ಬಾಧೆಯು ಹೂಗೊನೆಯಲ್ಲಿ ಹೆಚ್ಚಾಗಿ ಕಂಡುಬರುವುದು.
ನಿರ್ವಹಣೆ
· ಈ ರೋಗದ ನಿರ್ವಹಣೆಗೆ ಪ್ರತಿ ಲೀಟರ್ ನೀರಿನಲ್ಲಿ ೨ ಗ್ರಾಂ. ಮೆಂಕೊಜೆಬ್ ಬೆರೆಸಿ, ಇಬ್ಬನಿ ಬಿದ್ದ ದಿನದಂದು ಹೂ ಗೊನೆಗಳಿಗೆ ಚೆನ್ನಾಗಿ ಸಿಂಪಡಿಸಬೇಕು.
ಹೂ ಗೊಂಚಲಿನ ವಿಕಾರತೆ
· ಮಾವಿನ ಮೃದುವಾದ ಎಳೆಯ ಕಡ್ಡಿಗಳು ಚಿಕ್ಕ ಚಿಕ್ಕ ಎಲೆಗಳನ್ನು ಹೊಂದಿ ಗುಂಪಾಗಿ ಬೆಳೆದು ವಿಕಾರ ರೂಪವನ್ನು ಪಡೆದುಕೊಳ್ಳುತ್ತವೆ. ಎಲೆಗಳು ಹಾಗೂ ಹೂ ಗೊನೆಗಳು ತಮ್ಮ ಸಾಮಾನ್ಯವಾದ ಬೆಳವಣಿಗೆಯನ್ನು ಹೊಂದದೆ ಚಿಕ್ಕ ಚಿಕ್ಕ ಗುಂಪುಗಳಲ್ಲಿ ಬೆಳೆದು ವಿಕಾರ ರೂಪವನ್ನು ಪಡೆಯುತ್ತವೆ. ಈ ರೀತಿಯ ಹೂಗೊನೆಗಳು ಕಾಯಿಗಳನ್ನು ಬಿಡುವುದಿಲ್ಲ.
ನಿರ್ವಹಣೆ
· ಈ ಬಾಧೆಗೆ ತುತ್ತಾದ ಭಾಗವನ್ನು ಕತ್ತರಿಸಿ, ನಂತರ ಕತ್ತರಿಸಿದ ಭಾಗಕ್ಕೆ ಬೋರ್ಡೊ ಮುಲಾಂ ಹಚ್ಚಬೇಕು.
· ಶಿಫಾರಸ್ಸು ಮಾಡಿದ ಪ್ರಮಾಣದ ಲಘು ಪೋಷಕಾಂಶಗಳನ್ನು ಸಾವಯವ ಗೊಬ್ಬರದ ಮುಖಾಂತರ ಬಳಕೆ ಮಾಡುವುದು ಬಹಳ ಸೂಕ್ತ.
ಕೊಯ್ಲು ನಂತರದ ರೋಗಗಳು
· ಕೊಯ್ಲು ಮಾಡಿದ ಹಣ್ಣುಗಳು ಶಿಲೀಂದ್ರ ಮತ್ತು ದುಂಡಾಣುಗಳ ಬಾಧೆಯಿಂದ ಕೊಳೆಯುತ್ತವೆ.
ನಿರ್ವಹಣೆ
· ಸರಿಯಾದ ಸಮಯದಲ್ಲಿ ಹಣ್ಣುಗಳನ್ನು ಕೊಯ್ಲು ಮಾಡಬೇಕು. ಕೊಯ್ಲು ಮಾಡುವ ಸಂದರ್ಭದಲ್ಲಿ ಹಣ್ಣುಗಳಿಗೆ ಪೆಟ್ಟಾಗದಂತೆ ಅತಿ ಜಾಗ್ರತೆ ವಹಿಸಬೇಕು.
· ಹಣ್ಣುಗಳನ್ನು ಶೇಖರಿಸಲು ಬಳಸುವ ಗೋದಾಮುಗಳನ್ನು ಸ್ವಚ್ಛವಾಗಿರಿಸಬೇಕು. ಹಣ್ಣುಗಳನ್ನು ಕಡಿಮೆ ಉಷ್ಣಾಂಶ (೧೦ ಸೆ.ಮೀ.) ಹೊಂದಿದ ವಾತಾವರಣದಲ್ಲಿ ಶೇಖರಿಸುವುದರಿಂದ ಈ ರೋಗಾಣುಗಳ ವೃದ್ಧಿಯನ್ನು ಕಡಿಮೆ ಮಾಡಬಹುದು.
· ಶಿಲೀಂದ್ರ ನಾಶಕ ಕಾರ್ಬನ್ ಡೈಜಿಮ್ ಅಥವಾ ಬೆನೊಮಿಲ್ ಅಥವಾ ಕ್ಲೊರ್‌ಥ್ಯಾಲೊನಿಲ್ ಇತ್ಯಾದಿ ದ್ರಾವಣಗಳಲ್ಲಿ ಅದ್ದಿ ತೆಗೆಯುವುದರಿಂದ ಕೊಳೆಯುವಿಕೆಯಿಂದ ರಕ್ಷಿಸಬಹುದು.
ಕೊಯ್ಲು ಹಾಗೂ ಕೊಯ್ಲೊತ್ತರ ನಿರ್ವಹಣೆ
· ಹಣ್ಣುಗಳನ್ನು ಕೊಯ್ಲು ಮಾಡಲು ಸಂಪೂರ್ಣವಾಗಿ ಮಾಗಿದ, ಗಟ್ಟಿಯಾದ ಮತ್ತು ಹಳದಿ ಹಾಗೂ ತಿಳಿ ಹಸಿರು ಬಣ್ಣದ ಕಾಯಿಗಳನ್ನು ಆಯ್ಕೆ ಮಾಡಬೇಕು. ಹಣ್ಣುಗಳನ್ನು ದೇಟು ಸಮೇತ ಕೈಯಿಂದ ಬೇರ್ಪಡಿಸಿ, ನಂತರ ಕತ್ತರಿಯಿಂದ ೧ ಸೆಂ.ಮೀ. ಉದ್ದ ದೇಟನ್ನು ಬಿಟ್ಟು ಕತ್ತರಿಸಬೇಕು. ಇದಾದ ಮೇಲೆ ತಕ್ಷಣ ಬಿದಿರಿನ ರಂಧ್ರವನ್ನು ಹೊಂದಿದ ಮಂಚದ ಮೇಲೆ ಕತ್ತರಿಸಿದ ದೇಟು ಕೆಳಗೆ ಮಾಡಿ ಹೊಂದಿಸಬೇಕು. ಇದರಿಂದ ಹಣ್ಣಿನ ಸೊನೆ ಬಸಿದು ಹೋಗುವುದರಿಂದ, ಸೊನೆ ಕಲೆ ರಹಿತ ಹಣ್ಣುಗಳನ್ನು ಪಡೆಯಬಹುದು. ಇಂತಹ ಹಣ್ಣುಗಳು ನೀರಿನಲ್ಲಿ ಹಾಕಿದಾಗ ಮುಳುಗಬೇಕು. (ಕಾಯಿಗಳ ಸಾಂಧ್ರತೆ ೧.೦೧ ನಿಂದ ೧.೦೨ ಇರುವುದು).
· ಹಣ್ಣಿನ ಒಟ್ಟು ಸಕ್ಕರೆ ಪ್ರಮಾಣ ೮x೧ ಡಿಗ್ರಿ ಬ್ರಿಕ್ಸ್‌ನಷ್ಟಿರಬೇಕು.
· ಬೆಳಗಿನ ಸಮಯದಲ್ಲಿ ಹಣ್ಣುಗಳನ್ನು ಕೊಯ್ಲು ಮಾಡಬೇಕು.
· ಹಣ್ಣುಗಳನ್ನು ೫ ರಿಂದ ೭ ಸೆಂ.ಮೀ. ಉದ್ದದ ತೊಟ್ಟು ಸಮೇತ ಗಿಡದಿಂದ ಬೇರ‍್ಪಡಿಸಬೇಕು.
· ಕೊಯ್ಲು ಮಾಡಿದ ನಂತರ ೨೦ ಕಿ.ಗ್ರಾಂ. ಸಾಮರ್ಥ್ಯವಿರುವ ಪ್ಲಾಸ್ಟಿಕ್ ಟ್ರೇಗಳಲ್ಲಿ ಹಣ್ಣುಗಳನ್ನು ಹಾಕಿ ನೆರಳಿನಲ್ಲಿ ಶೇಖರಿಸಬೇಕು.
ರಫ್ತಿಗಾಗಿ ಮಾವಿನ ಹಣ್ಣಿನ ಗುಣಮಟ್ಟದ ಆವಶ್ಯಕತೆಗಳು
· ನಮ್ಮ ದೇಶದಿಂದ ತಾಜಾ ಮಾವಿನ ಹಣ್ಣುಗಳನ್ನು ಸ್ಪರ್ಧಾತ್ಮಕ ಬೆಲೆಗೆ ಯು.ಎ.ಇ., ಸೌದಿ ಅರೇಬಿಯಾ, ಕುವೈತ್, ಇಂಗ್ಲೆಂಡ್, ನೆದರಲ್ಯಾಂಡ್, ಜರ್ಮನಿ, ಅಮೆರಿಕಾ ರಾಷ್ಟ್ರಗಳಿಗೆ ರಫ್ತು ಮಾಡಲಾಗುತ್ತಿದೆ.
ಗ್ರಾಹಕರ ಬೇಡಿಕೆ
	ತಳಿಗಳು           
	ಆಲ್ಫಾನ್ಸೋ, ಬೆನೆಶಾನ್ (ಬಂಗನಪಲ್ಲಿ), ಕೇಸರ, ಚೌಸಾ.

	ಹಣ್ಣಿನ ಗಾತ್ರ      
	೨೦೦ – ೮೦೦ ಗ್ರಾಂ. (ಒಂದೇ ಸಮನಾದ ಹಣ್ಣುಗಳ ಗಾತ್ರ ಅವಶ್ಯ).

	ಬಣ್ಣ      
	ಹಳದಿ ಮಿಶ್ರಿತ ಕೆಂಪು ಬಣ್ಣ, ಹಳದಿ ಅಥವಾ ಕೆಂಪು ಬಣ್ಣದ ಹಣ್ಣುಗಳಿಗೆ ಬಹಳ ಬೇಡಿಕೆ ಇರುವುದು.

	ಆಕಾರ  
	ಅಂಡಾಕೃತಿ.

	ಮಾಗುವಿಕೆ        
	ಸಂಪೂರ್ಣ ಮಾಗಿದ, ಗಟ್ಟಿಯಾದ, ವಿಕಾರ, ಕಲೆ ಮತ್ತು ಗೀರು ರಹಿತ ಹಣ್ಣಾಗಿರಬೇಕು.

	ರುಚಿ ಮತ್ತು ರಚನೆ           
	ನಾರು ಮತ್ತು ಟರಪೆಂಟೈನ್ ವಾಸನೆ ರಹಿತ ಹಾಗೂ ಸುವಾಸನೆಯುಕ್ತ ತಿರುಳು ಹೊಂದಿದ ಹಣ್ಣುಗಳಿರಬೇಕು.


ಮಾವು ಸಮಗ್ರ ಉತ್ಪಾದನೆ ಹಾಗೂ ಮಾರಾಟ ತಂತ್ರಗಳು (3)
ಕನಿಷ್ಠ ಗುಣಮಟ್ಟ ಅವಶ್ಯಕತೆಗಳು
· ಸಂಪೂರ್ಣವಾಗಿ ಬೆಳೆದ, ಗಟ್ಟಿಯಾದ, ಮಾಗಿದ ತಾಜಾ ಹಣ್ಣು ಕಲೆ ಮತ್ತು ಗೀರು ರಹಿತ, ಕೀಟ, ರೋಗ ಹಾಗೂ ಕ್ರಿಮಿನಾಶಕಗಳಿಂದ ಮುಕ್ತ ಇರುವ ಹಣ್ಣುಗಳನ್ನು ಮಾತ್ರ ವರ್ಗೀಕರಣಕ್ಕೆ ಆಯ್ಕೆ ಮಾಡಲಾಗುವುದು.
ವರ್ಗೀಕರಣ
ಎಕ್ಸ್‌ಟ್ರಾ ಕ್ಲಾಸ್ (ವಿಶೇಷ ವರ್ಗ)
· ಈ ವರ್ಗದ ಹಣ್ಣುಗಳು ಕನಿಷ್ಠ ಗುಣಮಟ್ಟದ ಆವಶ್ಯಕತೆ ಹಾಗೂ ಗ್ರಾಹಕರ ಬೇಡಿಕೆಯ ಎಲ್ಲ ಅಂಶಗಳನ್ನು ಪೂರೈಸಬೇಕು.
· ನ್ಯೂನತೆ ರಹಿತ ಹಣ್ಣುಗಳು ಉಜ್ಜುವಿಕೆಯಿಂದಾಗಿ ಗೀರುಗಳು ಹಾಗೂ ಸ್ವಲ್ಪಮಟ್ಟಿನ ಸೊನೆಯ ಕಲೆಗಳು ಹಣ್ಣಿನ ಮೇಲೆ ಇದ್ದರೂ, ಹಣ್ಣಿನ ಗುಣಮಟ್ಟದ ಮೇಲೆ ಯಾವುದೇ ಪರಿಣಾಮ ಬೀರದಂತಿರಬೇಕು.
ವರ್ಗ – ೧
· ಈ ವರ್ಗದಲ್ಲಿ ಬರುವ ಎಲ್ಲಾ ಕನಿಷ್ಠ ಗುಣಮಟ್ಟದ ಆವಶ್ಯಕತೆ ಹಾಗೂ ಗ್ರಾಹಕರ ಬೇಡಿಕೆಯ ಅಂಶಗಳನ್ನು ಪೂರೈಸಬೇಕು. ಆದರೆ ಹಣ್ಣಿನ ಆಕಾರ, ಉಜ್ಜುವಿಕೆಯಿಂದಾದ ಗೀರುಗಳು, ಸೋನೆಯ ಕಲೆ ಇತ್ಯಾದಿಗಳನ್ನು ಸ್ವಲ್ಪ ಮಟ್ಟಿಗೆ ಅಂದರೆ ೩, ೪, ೫ ಚೌ.ಸೆಂ.ಮೀ. ಹಣ್ಣುಗಳ ಮೇಲೆ (ಎ, ಬಿ, ಸಿ ಗುಂಪುಗಳಲ್ಲಿ ಅನುಕ್ರಮವಾಗಿ) ಇರಲು ಬಿಡಬಹುದು.
ವರ್ಗ – ೨
· ಎಕ್ಸ್‌ಟ್ರಾ ಕ್ಲಾಸ್ ಮತ್ತು ವರ್ಗ – ೧ರಲ್ಲಿ ತೆಗೆದು ಹಾಕಿದ ಅಂದರೆ ಕನಿಷ್ಠ ಗುಣಮಟ್ಟ ಹೊಂದಿದ ಹಣ್ಣುಗಳನ್ನು ಈ ವರ್ಗದಲ್ಲಿ ಸೇರಿಸಲಾಗುವುದು. ಆದರೆ ಹಣ್ಣಿನ ಆಕಾರ, ಹಣ್ಣುಗಳ ಉಜ್ಜುವಿಕೆಯಿಂದಾದ ಗೀರುಗಳು, ಸೊನೆಯ ಕಲೆಗಳು ೫, ೬, ೭ ಚೌ.ಸೆಂ.ಮೀ.ಗಿಂತ (ಎ, ಬಿ, ಸಿ ಗುಂಪುಗಳಲ್ಲಿ ಅನುಕ್ರಮವಾಗಿ) ಹೆಚ್ಚಾಗಿರಬಾರದು.
ಪ್ಯಾಕಿಂಗ್
· ವರ್ಗೀಕೃತ ಹಣ್ಣುಗಳನ್ನು ಪ್ಯಾಕಿಂಗ್ ಮಾಡಲು ಸ್ವಚ್ಛವಾದ ಹೊಸ ಕೊರೊಗೆಟೆಡ್ ಕಾರ್ಡಬೋರ್ಡ ಪೆಟ್ಟಿಗೆಗಳನ್ನು ಬಳಸಬೇಕು.
· ಪೆಟ್ಟಿಗೆಯ ರಟ್ಟಿನ ತೂಕ (ಪ್ರತಿ ಚೌ.ಮೀ.ಗೆ) ಕನಿಷ್ಠ ೩೦೦ ಗ್ರಾಂ ಇರಬೇಕು. ಪೆಟ್ಟಿಗೆಯ ಅಳತೆ ೪೦ ಸೆಂ. ಮೀ.X ೩೦ ಸೆಂ.ಮೀ. ಇರಬೇಕು. ಸರಿಯಾಗಿ ಗಾಳಿಯಾಡಲು ಪ್ಯಾಕ್ ಮಾಡಿದ ಹಣ್ಣಿನ ಮೇಲ್ಪದರಿನಿಂದ ೧ ಸೆಂ.ಮೀ. ಮುಕ್ತ ಸ್ಥಳಾವಕಾಶ ಇರಬೇಕು.
· ಪೆಟ್ಟಿಗೆಯ ಹೊರಮೈ ಪ್ರತಿಶತ ೮ರಷ್ಟು ಕಿಂಡಿಯನ್ನು ಹೊಂದಿರಬೇಕು.
· ಪೆಟ್ಟಿಗೆಯ ಅಳತೆಗನುಸಾರವಾಗಿ ಪ್ರತಿ ಪೆಟ್ಟಿಗೆಯಲ್ಲಿ ೪ ರಿಂದ ೫ ಕಿಲೋ ಅಥವಾ ೮ ರಿಂ ೨೦ ಹಣ್ಣುಗಳನ್ನು ಪ್ಯಾಕ್ ಮಾಡಬಹುದು.
· ಮಾವಿನ ಹಣ್ಣುಗಳಿಗೆ ಪೆಟ್ಟಾಗದಂತೆ ನೋಡಿಕೊಳ್ಳಲು ಪಾಲಿಸ್ಟೆರಿನ್ ಬಲೆ, ಕಾಗದ ಅಥವಾ ಕಾಗದ ಹುಲ್ಲನ್ನು ಪ್ಯಾಕಿಂಗ್‌ಗೆ ಬಳಸಬೇಕು.
ತಂಪು ಮಾಡುವುದು
· ದೂರದ ಮಾರುಕಟ್ಟೆಗಳಿಗೆ ಹಣ್ಣುಗಳನ್ನು ಸಾಗಿಸಲು ಪ್ಯಾಕಿಂಗ್ ಮಾಡಿದ ಹಣ್ಣುಗಳನ್ನು ಸುಮಾರು ೧೩ ಸೆ.ಮೀ. ಉಷ್ಣತಾಮಾನವಿರುವ ಹಾಗೂ ೮೫ ರಿಂದ ೯೦ ಪ್ರತಿಶತ ಆರ್ದ್ರತೆ ಹೊಂದಿದ ಶೈತ್ಯಾಗಾರದಲ್ಲಿ ಇಡಲು ಸಾಗಿಸಬೇಕು.
· ಇದರಿಂದ ಹಣ್ಣುಗಳ ಉಷ್ಣತಾಮಾನ ೩೭ ಸೆಂ.ಮೀ. ನಿಂದ ೧೩ ಸೆಂ.ಮೀ. ಬರಲು ೬ ಗಂಟೆಗಳ ಸಮಯ ತಗಲುವುದು.
· ತಂಪು ಮಾಡಿದ ಪೆಟ್ಟಿಗೆಗಳನ್ನು ೧೧೦ ಸೆಂ.ಮೀ. ೮೦ ಸೆಂ.ಮೀ. x ೧೩ ಸೆಂ.ಮೀ. ಇರುವ ಹಲಗೆಯ ಮೇಲೆ ಇಟ್ಟು ಸ್ಟ್ರೆಪ್ ಪ್ಯಾಕಿಂಗ್ ಮಾಡಿದ ನಂತರ ೧೨.೫೦ ಸೆಂ.ಮೀ. ಉಷ್ಣತೆ ಇರುವ ಶೀತಲ ಗೃಹಕ್ಕೆ ಸಾಗಿಸಬೇಕು.
ಸಾಗಾಣಿಕೆ
· ಶೈತ್ಯಾಗಾರ ವ್ಯವಸ್ಥೆಯಿರುವ ಕಂಟೇನರ್‌ನಲ್ಲಿ ತಂಪು ಮಾಡಿದ ಪೆಟ್ಟಿಗೆಗಳನ್ನು ಜೋಡಿಸಿ ಸಾಗಿಸಬೇಕು.
ಆರೋಗ್ಯ ಮತ್ತು ನೈರ್ಮಲ್ಯತೆ
· ಅಂತಾರಾಷ್ಟ್ರೀಯ ಆರೋಗ್ಯ ಮತ್ತು ನೈರ್ಮಲ್ಯ ಕಾಯ್ದೆ ಅನುಸಾರವಾಗಿ ಮಾವಿನ ಹಣ್ಣಿನ ರಫ್ತಿಗೆ ಸೂಚಿಸಿದ ಎಲ್ಲಾ ನಿರ್ಮಲತೆ ಗುಣಮಟ್ಟ ಹೊಂದಿರುವ ಮತ್ತು ಕೀಟ ಹಾಗೂ ಸಸ್ಯರೋಗಗಳು ಇರದೇ ಇರುವ ಬಗ್ಗೆ ದೃಢೀಕರಿಸಲ್ಪಡುವ ಪ್ರಮಾಣ ಪತ್ರವನ್ನು ಎಲ್ಲ ರಫ್ತಿನ ರವಾನೆಗಳು, ಪ್ಲಾಂಟ್ ಕ್ವಾರಂಟಾಯಿನ್ ನಿರ್ದೇಶಕರು, ಕೃಷಿ ಮಂತ್ರಾಲಯ, ಭಾರತ ಸರ್ಕಾರ ಇವರಿಂದ ಪಡೆಯಬೇಕು.
ಉತ್ತುಂಗದಲ್ಲಿರುವ ೧೨ ದೇಶಗಳ ಮಾವು ಉತ್ಪಾದಕರು
	ದೇಶಗಳು
	ಹೆಕ್ಟೇರುಗಳು

	ಭಾರತ
	೧,೬೦೦,೦೦೦

	ಚೀನಾ
	೪೩೩,೬೦೦

	ಥೈಲ್ಯಾಂಡ್
	೨೮೫,೦೦೦

	ಇಂಡೋನೇಶಿಯಾ
	೨೭೩,೪೪೦

	ಮೆಕ್ಸಿಕೊ
	೧೭೩,೮೩೭

	ಫಿಲಿಫೈನ್ಸ್
	೧೬೦,೦೦೦

	ಪಾಕಿಸ್ತಾನ
	೧೫೧,೫೦೦

	ನೈಜೀರಿಯಾ
	೧೨೫,೦೦೦

	ಜಿನೇವಾ
	೮೨,೦೦೦

	ಬ್ರೆಝಿಲ್
	೬೮,೦೦೦

	ವಿಯೆಟ್ನಾಮ್
	೫೩,೦೦೦

	ಬಾಂಗ್ಲಾದೇಶ
	೫೧,೦೦೦

	ವಿಶ್ವದ ಒಟ್ಟು
	೩,೮೭೦,೨೦೦


ಮಾವಿನ ಹಣ್ಣುಗಳ ಮಾರಾಟ
ನಮ್ಮ ದೇಶದಲ್ಲಿ ತಾಜಾ ಹಣ್ಣುಗಳ ಮಾರಾಟ ನಿಯಂತ್ರಿತ ಮಾರುಕಟ್ಟೆಗಳ ನಿಯಮದ ಅಡಿಯಲ್ಲಿ ಬರದೇ ಇರುವುದರಿಂದ ಇವುಗಳ ಮಾರಾಟ ವೈಜ್ಞಾನಿಕ ರೀತಿಯಲ್ಲಿ ಆಗುತ್ತಿಲ್ಲ. ಸಧ್ಯದ ಸ್ಥಿತಿಯಲ್ಲಿ ಮಾವು ಬೆಳೆಗಾರರು ಗುತ್ತಿಗೆದಾರರಿಗೆ ಹೂ ಹಾಗೂ ಕಾಯಿ ಬಿಡುವ ಮೊದಲೇ (ಮಾರ್ಗ – ೧) ಅಥವಾ ಕಾಯಿಗಳು ಆದ ಮೇಲೆ (ಮಾರ್ಗ – ೨) ಮಾರಾಟ ಮಾಡುವುದು ಸಾಮಾನ್ಯ ಪದ್ಧತಿಯಾಗಿರುವುದು. ಇದರೊಂದಿಗೆ ಕೆಲವೇ ರೈತರು ಮಾಗಿದ ಮಾವಿನ ಹಣ್ಣುಗಳನ್ನು ಕೊಯ್ಲು ಮಾಡಿ, ಕಚ್ಚಾ ಹಣ್ಣುಗಳನ್ನು ಟನ್ ತೂಕದ ಆಧಾರದ ಮೇಲೆ (ಮಾರ್ಗ – ೩) ಸಂಸ್ಕರಣಾ ಘಟಕಕ್ಕೆ ಮಾರಾಟ ಮಾಡುವದು ಇನ್ನೊಂದು ಮಾರಾಟ ಮಾರ್ಗವಾಗಿದೆ. ಹೀಗೆ ಒಟ್ಟಿನಲ್ಲಿ ಮಾವಿನ ಹಣ್ಣುಗಳನ್ನು ಮೂರು ವಿಧಾನದ ಮಾರಾಟ ಮಾರ್ಗಗಳಲ್ಲಿ ರೈತರು ಮಾರುವರು. ಈ ಮೂರು ಮಾವಿನ ಹಣ್ಣಿನ ಮಾರಾಟ ಮಾರ್ಗಗಳಲ್ಲಿ ಬೆಳೆಗಾರರ ಪಾಲು ಗ್ರಾಹಕರ ಬೆಲೆಯಲ್ಲಿ ಶೇ. ೩೪.೦೦, ಶೇ. ೭೨.೦೦ ಹಾಗೂ ಶೇ. ೮೦.೦೦ರಷ್ಟು ಅನುಕ್ರಮವಾಗಿರುವುದೆಂದು ಸಂಶೋಧನಾ ಮಾಹಿತಿಯಿಂದ ತಿಳಿದುಬಂದಿದೆ. ಇದರಿಂದ ರೈತರು ತಿಳಿದುಕೊಳ್ಳಬೇಕಾದ ಅಂಶವೇನೆಂದರೆ ಮಾವಿನ ಹಣ್ಣುಗಳನ್ನು ಮಾಗಿದ ನಂತರ ಕೊಯ್ಲು ಮಾಡಿ ಸಂಸ್ಕರಣಾ ಘಟಕಕ್ಕೆ ಹಣ್ಣುಗಳನ್ನು ಮಾರಾಟ ಮಾಡುವುದರಿಂದ ಪಟ್ಟ ಪರಿಶ್ರಮಕ್ಕೆ ಗ್ರಾಹಕರ ಬೆಲೆಯಲ್ಲಿ ಶೇ. ೮೦.೦೦ ರಷ್ಟು ಮಾವಿನ ಬೆಳೆಗಾರ ತನ್ನ ಪಾಲನ್ನು ಯಾವುದೇ ಆತಂಕವಿಲ್ಲದೇ ಪಡೆದುಕೊಳ್ಳಬಹುದು.
ಇದರೊಂದಿಗೆ ಕಡಿಮೆ ಸಂಖ್ಯೆಯಲ್ಲಿರುವ ಮಾರುಕಟ್ಟೆಯ ಮಧ್ಯವರ್ತಿಗಳ ಬೆಲೆ ನಿಯಂತ್ರಣ ಕ್ರಮವನ್ನು ಮುರಿಯಲು ಹಾಗೂ ಮಾರುಕಟ್ಟೆಯಲ್ಲಿ ಮಾವಿನ ಹಣ್ಣಿನ ಬೇಡಿಕೆ ಮತ್ತು ಪೂರೈಕೆಯನ್ನು ಯಶಸ್ವಿಯಾಗಿ ನಿರ್ವಹಿಸಲು ರೈತರ ಸಂಘಟನೆಗಳನ್ನು ಹುಟ್ಟುಹಾಕುವುದು ಅವಶ್ಯವಿರುವುದು. ಹೀಗೆ ಸಂಘಟನೆಗಳ ಸ್ಥಾಪನೆಯಿಂದ ಗ್ರಾಹಕರಿಗೆ ಬೇಕಾದ ಪ್ರಮಾಣದಲ್ಲಿ ತಾಜಾ ಹಣ್ಣುಗಳನ್ನು ಪೂರೈಸಿ, ಉಳಿದ ಮಾವಿನ ಹಣ್ಣುಗಳನ್ನು ಸಂಸ್ಕರಣಾ ಘಟಕಕ್ಕೆ ಮೌಲ್ಯವರ್ಧೀಕರಿಸಲು ಪೂರಕವಾದ ವ್ಯವಸ್ಥೆಯನ್ನು ಅಭಿವೃದ್ಧಿ ಪಡಿಸಲು ಸಾಧ್ಯವಾಗುವುದು.
ಅಲ್ಲದೆ ಮುಕ್ತ ಮಾರುಕಟ್ಟೆಯ ವ್ಯವಸ್ಥೆಯ ಲಾಭವನ್ನು ಪಡೆಯಲು ಈ ಸಂಘಟನೆಗಳು ಪ್ರಮುಖ ಪಾತ್ರವನ್ನು ನಿರ್ವಹಿಸಲು ಹಾಗೂ ಸುಗಮವಾಗಿ ನಮ್ಮ ದೇಶದಿಂದ ಉತ್ತಮ ಗುಣಮಟ್ಟದ ತಾಜಾ ಮಾವಿನಹಣ್ಣುಗಳನ್ನು ನೆರೆಯ ರಾಷ್ಟ್ರಗಳಿಗೆ ರಫ್ತು ಮಾಡಲು ಇನ್ನೊಂದು ಅವಕಾಶವನ್ನು ಸೃಷ್ಟಿಸಿಕೊಳ್ಳಲು ಅನುಕೂಲವಾಗುವುದು.
ರೈತರು ಮಾವಿನ ಹಣ್ಣುಗಳ ಗುಣಮಟ್ಟವನ್ನು ಕಾಪಾಡಲು ಕೃಷಿ ಪದ್ಧತಿಯಲ್ಲಿ ಅನೇಕ ಕ್ರಮಗಳನ್ನು ಅನುಸರಿಸಬೇಕಾಗುತ್ತದೆ. ಅವುಗಳೆಂದರೆ – ಸಮಗ್ರ ಪೋಷಕಾಂಶಗಳ ನಿರ್ವಹಣೆ, ಸಮಗ್ರ ಕೀಟ ಹಾಗೂ ರೋಗ ನಿಯಂತ್ರಣ ಹಾಗೂ ನಿರ್ವಹಣೆ, ಸಮಗ್ರ ಮಣ್ಣು ಮತ್ತು ನೀರಿನ ನಿರ್ವಹಣೆ, ಮಾನವನ ಆರೋಗ್ಯ, ಭದ್ರತೆ ಹಾಗೂ ಬೆಳವಣಿಗೆ. ಈ ಎಲ್ಲ ಪದ್ಧತಿಗಳನ್ನು ಒಟ್ಟಿಗೆ ನೋಡಿದಾಗ ಆಗುವ ಪದ್ಧತಿಗಳೇ “ಉತ್ತಮ ಕೃಷಿ ಪದ್ಧತಿಗಳು.”
ಉತ್ತಮ ಕೃಷಿ ಪದ್ಧತಿಯ ಉಪಯೋಗ
· ಈ ಪದ್ಧತಿಯಲ್ಲಿ ಬೆಳೆದ ಹಣ್ಣುಗಳಲ್ಲಿ ಯಾವುದೇ ವಿಷಕಾರಿ ವಸ್ತುಗಳು ಇರುವುದಿಲ್ಲ.
· ವಸ್ತುಗಳಲ್ಲಿ ಯಾವುದೇ ಹಾನಿಕಾರಕ ಸೂಕ್ಷ್ಮಾಣುಜೀವಿಗಳು ಇರುವುದಿಲ್ಲ.
· ಈ ಪದ್ಧತಿಯಿಂದಾಗಿ ವಾತಾವರಣದಲ್ಲಿ ಯಾವುದೇ ತರಹದ ಮಾಲಿನ್ಯತೆಯುಂಟಾಗುವುದಿಲ್ಲ.
· ಗ್ರಾಹಕರು ಯಾವುದೇ ಭಯವಿಲ್ಲದೇ ವಸ್ತುಗಳನ್ನು ಕೊಂಡುಕೊಳ್ಳುತ್ತಾರೆ ಮತ್ತು ಸೇವಿಸುತ್ತಾರೆ.
· ಮಾರಾಟಗಾರರು ಹಣ್ಣುಗಳ ಗುಣಮಟ್ಟದ ಬಗ್ಗೆ ವಿಶ್ವಾಸ ಹೊಂದಿರುತ್ತಾರೆ.
ಉತ್ತಮ ಕೃಷಿಯ ಪದ್ಧತಿಗಳ ನೀತಿ ಮತ್ತು ನಿಯಮಗಳು ಹಾಗೂ ಪ್ರಮಾಣಪತ್ರ
ಯೂರೋಪ ದೇಶಗಳಲ್ಲಿ ವ್ಯಾಪಾರಸ್ಥರು ಸಂಘಟನೆ ಮಾಡಿ (Europe Retailers Produce Working Committee) ಈ ಪದ್ಧತಿಗಳ ನೀತಿ ಮತ್ತು ನಿಯಮಾವಳಿಗಳನ್ನು ರೂಪಿಸಿದ್ದಾರೆ. ಇದು ಆಂಗ್ಲ ಭಾಷೆಯಲ್ಲಿ GOOD AGRICULTURAL PRACTICE (GAP) ಎಂದು ಕರೆಯಲ್ಪಟ್ಟಿದೆ. ಒಟ್ಟಾಗಿ ಯೂರೋಪಿನ ಸಂಘಟನೆ EUREP ಮತ್ತು GAP ಪದ್ಧತಿ ಸೇರಿ ‘EUREP GAP’ ಎಂಬ ಆಂಗ್ಲ ಭಾಷೆಯ ಪದ ಹುಟ್ಟಿದೆ. ಈ ನೀತಿ ಮತ್ತು ನಿಯಮಾವಳಿಗಳನ್ನು ತಯಾರು ಮಾಡಿ ಮತ್ತು ಅದರ ನಿಯಂತ್ರಣವನ್ನು ಜರ್ಮನಿ ದೇಶದ ಫುಡ್ ಪ್ಲಸ್ (FOOD PLUS) ಸಂಸ್ಥೆ ಹೊಂದಿದೆ. ಈ ರೀತಿ ಮತ್ತು ನೀತಿಗಳನ್ನು ಅಳವಡಿಸಿಕೊಂಡು ಬೆಳೆದಂಥ ವಸ್ತುಗಳಿಗೆ ಅಪಾರ ಬೇಡಿಕೆ ಯೂರೋಪ್ ದೇಶಗಳಲ್ಲಿ ಇದೆ. ಈ ಪದ್ಧತಿಗಳಲ್ಲಿ ಬೆಳೆದಂಥ ಹಣ್ಣುಗಳನ್ನು ರಫ್ತು ಮಾಡಲು ಪ್ರಮಾಣಪತ್ರ ಆವಶ್ಯಕ. ಈ ಪ್ರಮಾಣಪತ್ರ ಪಡೆಯಲು ರೈತರು ಮತ್ತು ರಫ್ತುದಾರರು ಈ ಕ್ರಮಗಳನ್ನು ಅನುಸರಿಸಬೇಕಾಗುತ್ತದೆ. ಅವುಗಳು ಯಾವುವೆಂದರೆ –
	ಮಣ್ಣು / ನೀರು    
	ಮಣ್ಣು ಮತ್ತು ನೀರನ್ನು ಸಮಗ್ರವಾಗಿ ನಿರ್ವಹಿಸಬೇಕು. ಹತೋಟಿಯಿಂದ ಬಳಸಬೇಕು.

	ಕೀಟ / ರೋಗಗಳು          
	ಸಮಗ್ರ ಕೀಟ ಹಾಗೂ ರೋಗಗಳ ನಿಯಂತ್ರಣ.

	ತ್ಯಾಜ್ಯ ವಸ್ತುಗಳು           
	ತ್ಯಾಜ್ಯ ವಸ್ತುಗಳ ಸರಿಯಾದ ಪುನರ್ಬಳಕೆ.

	ತಳಿಗಳು ಹಾಗೂ ಸಸ್ಯಾಭಿವೃದ್ಧಿ     
	ತಳಿಗಳ ಮತ್ತು ಸಸ್ಯಾಭಿವೃದ್ಧಿಯ ಪದ್ಧತಿಗಳು.

	ತೋಟದ ಇತಿಹಾಸ ಹಾಗೂ ನಿರ್ವಹಣೆ          
	ತೋಟದ ಇತಿಹಾಸ ಹಾಗೂ ಭೂಮಿಯ ನಿರ್ವಹಣೆ.

	ಗೊಬ್ಬರಗಳ ನಿರ್ವಹಣೆ     
	ಸಮಗ್ರ ಪೋಷಕಾಂಶಗಳ ನಿರ್ವಹಣೆ.

	ಕೊಯ್ಲು 
	ಸ್ವಚ್ಛತಾ ರೀತಿಯಲ್ಲಿ ಕೊಯ್ಲು ಮಾಡುವುದು.

	ಕೊಯ್ಲೋತ್ತರ ತಂತ್ರಜ್ಞಾನ 
	ಕೊಯ್ಲಿನ ನಂತರ ಹಣ್ಣುಗಳನ್ನು ರಕ್ಷಿಸುವ ತಂತ್ರಜ್ಞಾನ ಅಳವಡಿಕೆ.

	ಆರೋಗ್ಯ          
	ರೈತರು ಮತ್ತು ಕೆಲಸಗಾರರ ಆರೋಗ್ಯ ಭದ್ರತೆ.

	ಪರಿಸರ ಹಾಗೂ ವನ್ಯಜೀವಿ           
	ಪರಿಸರದ ಸದ್ಬಳಕೆ ಹಾಗೂ ಮಾಲಿನ್ಯ ಹತೋಟಿ ವನ್ಯಜೀವಿಗಳ ರಕ್ಷಣೆ.

	ದಾಖಲೆಗಳು      
	ಕೃಷಿ ಪದ್ಧತಿಯ ಪ್ರತಿಯೊಂದು ಕೆಲಸಗಳ ದಾಖಲೆಗಳು.

	ದೂರುಗಳು        
	ವಸ್ತುಗಳ ಗುಣಮಟ್ಟದ ಹಾಗೂ ಇತರೆ ದೂರುಗಳು ಬಂದಾಗ ಅವುಗಳ ದಾಖಲೆಗಳು ಹಾಗೂ ಸರಿಪಡಿಸುವಿಕೆ.

	ಅನ್ವೇಷಣೆ          
	ಯಾವುದೇ ಹಣ್ಣುಗಳು ಗ್ರಾಹಕರಿಗೆ ತಲುಪಿದಾಗ ಅದು ಯಾವ ತೋಟದಿಂದ ಬಂದಿದೆ ಎಂದು ತಿಳಿಯಬೇಕು.

	ಸ್ವಯಂ ಪರೀಕ್ಷೆ   
	ಪ್ರತಿ ವರ್ಷಕ್ಕೆ ಒಂದು ಬಾರಿ ಉತ್ತಮ ಕೃಷಿ ಪದ್ಧತಿಗಳ ಅಳವಡಿಕೆ ಬಗ್ಗೆ ಸ್ವಯಂ ಪರೀಕ್ಷೆ ಮಾಡಬೇಕು ಹಾಗೂ ಅಳವಡಿಕೆ ಕಮ್ಮಿ ಆಗಿದ್ದರೆ ಅವುಗಳನ್ನು ಸರಿಪಡಿಸಬೇಕು.

	ಪ್ರಯೋಗಶಾಲೆ  
	ಯಾವುದೇ ಹಣ್ಣು ಮತ್ತು ತರಕಾರಿಗಳನ್ನು ಕೊಯ್ಲಿನ ಮುನ್ನ ಪ್ರಯೋಗಾಲಯಕ್ಕೆ ಕಳಿಸಿ ವಿಷವಸ್ತುಗಳ ಇರುವಿಕೆ ಅಥವಾ ಇಲ್ಲದಿರುವಿಕೆಯನ್ನು ಪತ್ತೆ ಮಾಡಬೇಕು.


ರಫ್ತು ಉದ್ದೇಶಿತ ಮಾವಿನ ಹಣ್ಣುಗಳಲ್ಲಿ ನಿಗದಿಪಡಿಸಿದ ರೋಗನಾಶಕ / ಕೀಟನಾಶಕ ವಿಷಾಂಶಗಳ ಗರಿಷ್ಠ ಮಟ್ಟ
	ಕ್ರ.ಸಂ.
	ಪೀಡೆನಾಶಕ ಔಷಧಿ ಹೆಸರು
	ಅನುಮತಿಸಲಾದ ಗರಿಷ್ಠ ವಿವಾದಾಂಶ ಮಟ್ಟ (ಮಿ.ಗ್ರಾಂ. / ಕೆ.ಜಿ.)

	೧.
	ಮ್ಯಾಂಕೋಜೆಬ್ ಥೈರಾಂ, ಪ್ರೊಪೈನೆಬ್, ಜೈನೆಬ್
	೦.೦೫

	೨.
	ಮೆಥಾಮಿಡೊಫಾಸ್
	೦.೦೧

	೩.
	ಅಮೈನೋಟ್ರೆಅಜೋಲ್
	೦.೦೫

	೪.
	ಅಟ್ರಾಜೈನ್
	೦.೧

	೫.
	ಬೈನಾಪಾಕ್ರಿಲ್
	೦.೦೫

	೬.
	ಬ್ರೊಮೋಪಾಸ್ ಇಥೈಲ್
	೦.೦೫

	೭.
	ಕ್ಯಾಪ್ಟಾಟಾಲ್
	೦.೦೨

	೮.
	ಡೈಕ್ಲೋರ್‌ವಾಸ್
	೦.೦೫

	೯.
	ಡೈನೋಸೆಲ್
	೦.೦೫

	೧೦.
	ಡೈ ಆಕ್ಸಾಫಿಯಾನ್
	೦.೦೫

	೧೧.
	ಎಂಡ್ರಿನ್
	೦.೦೧

	೧೨.
	ಡೈಬ್ರೋಮೋ ಇಥೇನ್
	೦.೦೧

	೧೩.
	ಫೆನ್‌ಕ್ಲೋರೋಪಾನ್
	೦.೦೧

	೧೪.
	ಹೆಪ್ಟಾಕ್ಲೋರ್
	೦.೦೧

	೧೫.
	ಮ್ಯಾಲಿಕ್ ಹೈಡ್ರಾಜೈನ್
	೧.೦೦

	೧೬.
	ಮಿಥೈಲ್ ಬ್ರೊಮೈಡ್
	೦.೦೫

	೧೭.
	ಪ್ಯಾರಕ್ಟಾಟ್ ಡೈಕ್ಲೋರೈಡ್
	೦.೦೫

	೧೮.
	T.E.P.P.
	೦.೦೧

	೧೯.
	ಕ್ಯಾಂಫೆಕ್ಲೋರ್
	೦.೦೧

	೨೦.
	೨, ೪, ೫ – ಖಿ
	೦.೦೫


ಮಾವು ರಫ್ತು ಬೇಡಿಕೆ ಇರುವ ದೇಶಗಳು
ಭಾರತದ / ಕರ್ನಾಟಕದ ಮಾವಿನ ಹಣ್ಣುಗಳಿಗೆ ಈ ಕೆಳಕಾಣಿಸಿದ ವಿದೇಶಗಳಲ್ಲಿ ಹೆಚ್ಚಿನ ಬೇಡಿಕೆ ಇರುತ್ತದೆ.
ಅ. ಯೂರೋಪ್ – ನೆದರ್‌ಲ್ಯಾಂಡ್, ಇಂಗ್ಲೆಂಡ್, ಜರ್ಮನಿ, ಫ್ರಾನ್ಸ್ ಇತ್ಯಾದಿ.
ಆ. ಮಧ್ಯಪ್ರಾಚ್ಯ ದೇಶಗಳು – ದುಬೈ, ಕುವೈತ್, ಯು.ಎ.ಇ. ಇತ್ಯಾದಿ.
ಇ. ಪೌರ್ವಾತ್ಯ ದೇಶಗಳು – ಸಿಂಗಪುರ್, ಜಪಾನ್ ಇತ್ಯಾದಿ.
ರಫ್ತು ಮಾರುಕಟ್ಟೆ ವಿಶ್ಲೇಷಣೆ
ಅ. ಯೂರೋಪ್ ಮಾರುಕಟ್ಟೆ : ಕಳೆದ ೧೫ ವರ್ಷಗಳಿಂದೀಚೆಗೆ ಯೂರೋಪ್ ದೇಶಗಳಲ್ಲಿ ಮಾವಿನ ಬೇಡಿಕೆ ಹೆಚ್ಚಾಗುತ್ತಲಿದ್ದು, ಆಮದು ಪ್ರಮಾಣವು ಸಹ ವರ್ಷದಿಂದ ವರ್ಷಕ್ಕೆ ಹೆಚ್ಚುತ್ತಲಿದೆ. ಪ್ರತಿ ವರ್ಷ ಸುಮಾರು ೬೦,೦೦೦ ಟನ್‌ಗಳಿಗಿಂತ ಹೆಚ್ಚು ಮಾವಿನ ಹಣ್ಣುಗಳು ರಫ್ತಾಗುತ್ತಲಿವೆ. ಬ್ರೆಜಿಲ್, ಅಮೇರಿಕ, ದಕ್ಷಿಣ ಆಫ್ರಿಕಾ, ಐವರಿ ಕೋಸ್ಟ್, ವೆನಿಜುವೆಲಾ, ಇಸ್ರೇಲ್, ಮೆಕ್ಸಿಕೋ, ಪೆರು, ಪಾಕಿಸ್ತಾನ, ಭಾರತ ಇತ್ಯಾದಿ ದೇಶಗಳಿಂದ ಹಣ್ಣುಗಳು ಆಮದಾಗುತ್ತಿವೆ. ಪ್ರಸಕ್ತ ಯೂರೋಪ್‌ನ ಒಟ್ಟು ಆಮದಿನಲ್ಲಿ ಭಾರತದ ಪಾಲು ಶೇಕಡ ೪ರಷ್ಟು ಮಾತ್ರ. ಇಲ್ಲಿ ಭಾರತದ ಅಲ್ಫಾನ್ಸೋ (ಬಾದಾಮಿ) ಮತ್ತು ಬಂಗನ್‌ಪಲ್ಲಿ, ತೋತಾಪುರಿ ಮಾವಿನ ಹಣ್ಣುಗಳಿಗೆ ಹೆಚ್ಚಿನ ಬೇಡಿಕೆ ಇರುತ್ತದೆ. (೯೦%, ೮%, ೨% ಕ್ರಮವಾಗಿ).
ಸರಾಸರಿ ರಫ್ತು ಮಾರುಕಟ್ಟೆಯಲ್ಲಿನ ಬೆಲೆ
	ಜರ್ಮನಿ
	ರೂ.೨೫೦/ – ಕಿಲೋ ಗ್ರಾಂ.

	ಇಂಗ್ಲೆಂಡ್
	ರೂ. ೧೭೦/ – ಕಿಲೋ ಗ್ರಾಂ.

	ನೆದರ್‌ಲ್ಯಾಂಡ್
	ರೂ. ೧೫೦/ – ಕಿಲೋ ಗ್ರಾಂ.

	ಫ್ರಾನ್ಸ್
	ರೂ. ೧೭೫/ – ಕಿಲೋ ಗ್ರಾಂ.


ಆ. ಮಧ್ಯಪ್ರಾಚ್ಯ ದೇಶಗಳು : ಇಲ್ಲಿನ ಆಮದು ಬೇಡಿಕೆಯನ್ನು ಹೆಚ್ಚಾಗಿ ಪಾಕಿಸ್ತಾನ ಹಾಗೂ ಸ್ವಲ್ಪ ಮಟ್ಟಿಗೆ ಭಾರತ ದೇಶಗಳು ಪೂರೈಸುತ್ತಿವೆ.
ಸರಾಸರಿ ಬೆಲೆ
	ಬಾದಾಮಿ
	ರೂ. ೧೫೦ – ೨೦೦/ – ಕಿಲೋ ಗ್ರಾಂ.

	ದಶಹ
	ರೂ. ೧೨೫ – ೧೫೦/ – ಕಿಲೋ ಗ್ರಾಂ.

	ಸಫೇದ, ರಟೌಲ್, ಚೌಸಾ
	ರೂ. ೧೦೦ – ೧೫೦/ – ಕಿಲೋ ಗ್ರಾಂ.


ರಫ್ತು ಯೋಗ್ಯ ಮಾವಿನ ತಳಿಗಳ ಗುಣಲಕ್ಷಣಗಳು
1. i) ಹಣ್ಣುಗಳು ತಳಿಗನುಗುಣವಾಗಿ ಸರಾಸರಿ ಈ ಕೆಳಗಿನ ತೂಕ ಹೊಂದಿರಬೇಕು.
	ಅಲ್ಫಾನ್ಸೋ
	೨೦೦ – ೨೫೦/ – ಗ್ರಾಂ.

	ಬಂಗನ್‌ಪಲ್ಲಿ
	೨೫೦ – ೩೫೦/ – ಗ್ರಾಂ.

	ಮಲ್ಲಿಕ
	೩೦೦ – ೪೦೦/ – ಗ್ರಾಂ.

	ತೋತಾಪುರಿ
	೩೦೦ – ೪೦೦/ – ಗ್ರಾಂ.


1. ii) ಹಣ್ಣುಗಳ ಬಣ್ಣ : ಹಣ್ಣು ಮಾಗಿದಾಗ ತಳಿಗನುಗುಣವಾದ ಗಾಢವರ್ಣ ಹೊಂದಿರಬೇಕು. ಬಾದಾಮಿಯಲ್ಲಿ ಹಳದಿ ವರ್ಣದ ಹಿನ್ನೆಲೆಯಲ್ಲಿ ಕೆಂಪು ವರ್ಣ ಸಂಚಯವಾಗಿದ್ದರೆ ಹೆಚ್ಚಿನ ಆದ್ಯತೆ.
iii) ಆಕಾರ : ತಳಿಗನುಗುಣವಾಗಿ ನಿರ್ದಿಷ್ಟ ಆಕಾರ ಹೊಂದಿರಬೇಕು. ಆಕಾರವನ್ನು ತಪ್ಪಿದ ಹಣ್ಣುಗಳಿಗೆ ಬೇಡಿಕೆಯಿಲ್ಲ.
1. iv) ಮಾಗುವಿಕೆ (ಪಕ್ವತೆ) ಸ್ಥಿತಿ : ಪೂರ್ಣ ಪ್ರಮಾಣದಲ್ಲಿ ಮಾಗಿದ್ದು, ಧೃಡವಾಗಿರಬೇಕು, ಸಿಪ್ಪೆ ಮೇಲೆ ನಿರಿಗೆಗಳು (ಸುಕ್ಕು) ಇರಬಾರದು. ಪಕ್ವತೆಯ ಮಿತಿ ದಾಟಿರಬಾರದು. (Should not be over – ripe).
2. v) ಹಣ್ಣುಗಳ ನೋಟ : ಹಣ್ಣುಗಳು ಆಕರ್ಷಕವಾಗಿರಬೇಕು, ಸಿಪ್ಪೆಗಳ ಮೇಲೆ ಯಾವುದೇ ರೋಗ ರುಜಿನ, ಕೀಟಗಳ ಬಾಧೆಯ ಕಲೆ, ಸೂರ್ಯನ ಉರಿತ, ಸೋನೆಯ ಕಲೆ, ಕೊಳೆತದ ಚಿಹ್ನೆ, ಕಂದು ವರ್ಣದ ಲೆಂಟಿಸೆಲ್‌ಗಳಿಂದ ಮುಕ್ತವಾಗಿರಬೇಕು.
3. vi) ರುಚಿ : ಹಣ್ಣುಗಳು ತಳಿಗನುಗುಣವಾಗಿ ನಿರ್ದಿಷ್ಟ ಶ್ರೇಷ್ಠ ರುಚಿ ಹಾಗೂ ಮಧುರ ಸುವಾಸನೆಯನ್ನು ಹೊಂದಿರಬೇಕು. ತಿರುಳು ರುಚಿಭರಿತವಾಗಿರಬೇಕು, ನಾರಿ ಅಂಶ ಇರಬಾರದು, ಸ್ಪಾಂಜಿ ಟಿಶ್ಯೂ, ಹಣ್ಣಿನ ಹುಳಗಳು ಹಾಗೂ ಅವುಗಳ ಮೊಟ್ಟೆಗಳಿಂದ ಮುಕ್ತವಾಗಿರಬೇಕು. ಓಟೆ ಕೊರಕದ ಹಾವಳಿಯಿಂದ ಮುಕ್ತವಾಗಿರಬೇಕು.
vii) ಹಣ್ಣುಗಳ ಹೊರಮೈ ಯಾವುದೇ ರಾಸಾಯನಿಕ ಸಿಂಪರಣೆಯ ಕಲೆಗಳಿಂದ ಮುಕ್ತವಾಗಿರಬೇಕು, ಹಣ್ಣಿನಲ್ಲಿ ನಿರ್ದಿಷ್ಟಪಡಿಸಿದ ಮಟ್ಟಕ್ಕಿಂತ ಕಡಿಮೆ ಪ್ರಮಾಣದಲ್ಲಿ ರಾಸಾಯನಿಕಗಳ ಉಪಸ್ಥಿತಿ ಇರಬೇಕು ಅಥವಾ ರಾಸಾಯನಿಕಗಳಿಂದ ಸಂಪೂರ್ಣ ಮುಕ್ತವಾಗಿರಬೇಕು. ಸಾವಯವ ಪದ್ಧತಿಯಿಂದ ಉತ್ಪಾದಿಸಿದ ಮಾವುಗಳಿಗೆ ಅತ್ಯಂತ ಹೆಚ್ಚಿನ ಬೇಡಿಕೆ ಇದೆ.
ಮಾವು ಸಮಗ್ರ ಉತ್ಪಾದನೆ ಹಾಗೂ ಮಾರಾಟ ತಂತ್ರಗಳು (4)
ಮಾವು ರಫ್ತು ಬೇಡಿಕೆ ಇರುವ ದೇಶಗಳು
ಪ್ರಸ್ತುತ ದಿನಮಾನಗಳಲ್ಲಿ ಐರೋಪ್ಯ ದೇಶಗಳಾದ ನೆದರ್‌ಲ್ಯಾಂಡ್, ಇಂಗ್ಲೆಂಡ್, ಜರ್ಮನಿ, ಫ್ರಾನ್ಸ್ ಮತ್ತು ಮಧ್ಯಪ್ರಾಚ್ಯ ದೇಶಗಳಾದ ದುಬೈ, ಕುವೈತ್, ಯು.ಎ.ಇ., ಹಾಗೂ ಪೌರ್ವಾತ್ಯ ದೇಶಗಳಾದ ಸಿಂಗಪೂರ್, ಜಪಾನ್ ಇತ್ಯಾದಿಗಳಿಂದ ಭಾರತದ / ಕರ್ನಾಟಕದ ಮಾವಿನ ಹಣ್ಣುಗಳತ್ತ ವಿಶೇಷವಾಗಿ ಹೆಚ್ಚಿನ ಬೇಡಿಕೆ ಇರುವುದು ಕಂಡುಬಂದಿದೆ. ಅಲ್ಲದೆ, ಅಮೆರಿಕಾ ದೇಶವು ಸುಮಾರು ಹದಿನೆಂಟು ವರ್ಷಗಳ ನಂತರ ಆಮದು ನಿರ್ಬಂಧವನ್ನು ತೆಗೆದು ಹಾಕುವ ಮೂಲಕ ಭಾರತದ ಮಾವಿನ ಹಣ್ಣುಗಳಿಗೆ ಸ್ವಾಗತವನ್ನು ಕೋರಿದೆ.
ಇತರೆ ಪ್ರಮುಖ ದೇಶಗಳಿಗೆ ಭಾರತದಿಂದ ರಫ್ತಾಗುತ್ತಿರುವ ಮಾವಿನ ಹಣ್ಣುಗಳು
	ದೇಶಗಳು
	ಪ್ರಮಾಣ (ಮೆಟ್ರಿಕ್ ಟನ್‌ಗಳಲ್ಲಿ)

	
	೨೦೦೩ – ೦೪
	೨೦೦೪ – ೦೫
	೨೦೦೫ – ೦೬

	ಬಹ್ರೇನ್
	೬೩೫.೬೫
	೮೦೩.೬೯
	೧೯೭.೮೪

	ಬಾಂಗ್ಲಾದೇಶ
	೨೩೭೯೭.೧೩
	೩೨೫೦೩.೨೨
	೨೬೯೮.೬೭

	ಬೆಲ್ಜಿಯಂ
	೧೦೫.೮೮
	೩೧.೪೫
	೮.೫೩

	ಕೆನಡಾ
	೧೧೬.೮೦
	೨೮.೧೯
	೨೯.೦೭

	ಫ್ರಾನ್ಸ್
	೨೪೫.೦೫
	೪೧.೧೯
	೧೨.೩೧

	ಕುವೈತ್
	೪೩೮.೩೦
	೨೬೭.೯೬
	೩೫.೦೩

	ಮಲೇಶಿಯಾ
	೨೯೪.೨೩
	೧೮೫
	೫೨.೩೭

	ಮಾಲ್ಡೀವ್ಸ್
	೧೨.೪೯
	೪.೩೨
	೩.೫೩

	ನೇಪಾಳ
	೨೯೩೦.೧೧
	೩೪೦೦.೯೪
	೩೦೧.೬೩

	ಓಮಾನ್
	೫೫೬.೭೩
	೧೪೩.೪೦
	೫೯.೬೦

	ಕತಾರ್
	೨೩೨.೨೩
	೧೬೦.೨೯
	೧೬.೬೬

	ಸೌದಿ ಅರೇಬಿಯಾ
	೩೮೪೫.೭೨
	೨೩೦೦.೫೩
	೩೯೦.೫೮

	ಸಿಂಗಾಪೂರ್
	೨೩೮.೮೪
	೧೫೯.೬೩
	೭೭.೪೬

	ಯು.ಎ.ಇ.
	೨೧೦೫೬.೧೬
	೯೪೮೦.೯೩
	೫೨೧೯.೪೦

	ಯು.ಕೆ.
	೧೫೧೧.೬೩
	೧೨೦೨.೩೬
	೨೦೫.೫೫


ರಫ್ತು ಮಾಡುವಾಗ ಅನುಸರಿಸಬೇಕಾದ ನಿರ್ದಿಷ್ಟ ಗುಣಮಟ್ಟಗಳು
	 
	ಮಧ್ಯಪೂರ್ವ
	ನೆದರ್‌ಲ್ಯಾಂಡ್
	ಯು.ಕೆ.

	 
	ತೂಕ :
	ತೂಕ :
	ತೂಕ :

	ತಳಿ ಅಲ್ಫಾನ್ಸೊ
	೨೦೦-೨೫೦ ಗ್ರಾಂ.
	೨೫೦-೩೦೦ ಗ್ರಾಂ.
	೨೫೦-೩೦೦ ಗ್ರಾಂ.

	ಕೇಸರ
	೨೦೦-೨೫೦ ಗ್ರಾಂ.
	೨೨೫-೨೫೦ ಗ್ರಾಂ.
	೨೨೫-೨೫೦ ಗ್ರಾಂ.

	ಪ್ಯಾಕಿಂಗ್
	೧ ಡಜನ್/೨.೫ ಕೆ.ಜಿ.
	೧ ಡಜನ್/೨.೫ ಕೆ.ಜಿ.
	೧ ಡಜನ್/೨.೫ ಕೆ.ಜಿ.

	ಸಂಗ್ರಹಣಾ ತಾಪಮಾನ
	೧೩ ಡಿಗ್ರಿ ಸೆಂ.
	೧೩ ಡಿಗ್ರಿ ಸೆಂ.
	೧೩ ಡಿಗ್ರಿ ಸೆಂ.

	ರಫ್ತು ಮಾರ್ಗ
	ಸಮುದ್ರಯಾನ
	ವಿಮಾನಯಾನ
	ವಿಮಾನಯಾನ


ರಫ್ತು ಸಾರಾಂಶ ಪಟ್ಟಿ ಮಾವಿನ ತಿರುಳು
	ಕ್ರ.ಸಂ.
	ವರ್ಷ
	ಪ್ರಮಾಣ
(ಮಿಲಿಯನ್ ಟನ್)
	ಬೆಲೆ
(ಕೋಟಿಗಳಲ್ಲಿ)

	೧.
	೧೯೯೫ – ೯೬
	೩೬೦೨೩.೩೩
	೮೪.೬೧

	೨.
	೧೯೯೬ – ೯೭
	೪೦೩೦೨.೨೨
	೧೦೫.೦

	೩.
	೧೯೯೭ – ೯೮
	೪೫೮೭೪.೫೩
	೧೨೫.೩

	೪.
	೧೯೯೮ – ೯೯
	೩೮೧೩೩.೭೩
	೧೩೮.೫

	೫.
	೧೯೯೯ – ೦೦
	೭೨೩೮೪.೨೨
	೧೯೬.೫

	೬.
	೨೦೦೦ – ೦೧
	೫೭೩೦೩.೫೩
	೨೬೩.೮

	೭.
	೨೦೦೧ – ೦೨
	೭೬೭೩೫.೧೮
	೨೪೧.೩

	೮.
	೨೦೦೨ – ೦೩
	೯೬೧೦೭.೩೧
	೨೯೭.೦

	೯.
	೨೦೦೩ – ೦೪
	೮೯೫೧೪.೮೪
	೨೪೧.೯

	೧೦.
	೨೦೦೪ – ೦೫
	೯೦೯೮೮.೬೦
	೩೦೦.೮೬


ರಫ್ತಿಗಾಗಿ ಮಾವಿನ ಹಣ್ಣುಗಳನ್ನು ಉತ್ಪಾದಿಸುವಾಗ ಗಮನಿಸಬೇಕಾದ ಮುಖ್ಯ ಅಂಶಗಳು
1. i) ಕೀಟ – ರೋಗಗಳ ನಿಯಂತ್ರಣ ಕ್ರಮ
ಇದಕ್ಕಾಗಿ ಅನಗತ್ಯ ಪ್ರಮಾಣದಲ್ಲಿ ರಾಸಾಯನಿಕ ಔಷಧಗಳ ಸಿಂಪಡಣೆ ಮಾಡಬಾರದು. ಹೆಚ್ಚು ವಿಷಕಾರಿಯಾದ ಹಾಗೂ ನಿಷೇಧಿಸಲ್ಪಟ್ಟ ಔಷಧಿಗಳನ್ನು ಬಳಸಬಾರದು. ರಾಸಾಯನಿಕ ಸಿಂಪಡಣೆಯನ್ನು ಹೂವು ಹಾಗೂ ಕಾಯಿ ಹಂತಕ್ಕೆ ಮಾತ್ರ ಸೀಮಿತಗೊಳಿಸಬೇಕು.
1. ii) ಮಾವಿನ ಗಿಡಗಳಿಗೆ ಅಗತ್ಯ ಪೋಷಕಾಂಶಗಳನ್ನು ನೀಡುವುದು
೧೨ ವರ್ಷದ ಫಲ ಬಿಡುವ ಮಾವಿನ ಮರವೊಂದಕ್ಕೆ, ಪ್ರತಿ ವರ್ಷ ಈ ಕೆಳಕಾಣಿಸಿದ ರೀತಿಯಲ್ಲಿ ವೈಜ್ಞಾನಿಕವಾಗಿ ಪೋಷಕಾಂಶಗಳನ್ನು ನೀಡಬೇಕಾಗುತ್ತದೆ.
	ತಿಪ್ಪೆಗೊಬ್ಬರ
	೫೦ ರಿಂದ ೧೦೦ ಕೆ.ಜಿ. ಪ್ರತಿ ಗಿಡಕ್ಕೆ

	ರಂಜಕ
	೪೦೦ ಗ್ರಾಂ

	ಸಾರಜನಕ
	೧೬೦ ಗ್ರಾಂ

	ಪೊಟ್ಯಾಷ್
	೬೦೦ ಗ್ರಾಂ

	ಜಿಂಕ್‌ಸಲ್ಫೇಟ್
	೧೦೦ ಗ್ರಾಂ

	ಬೋರಾಕ್ಸ್
	೫೦ ಗ್ರಾಂ

	ಸುಣ್ಣ
	೨ ಕೆ.ಜಿ. (ಹುಳಿ ಮಣ್ಣು ಮತ್ತು ಮರಳುಭೂಮಿಗಳಲ್ಲಿ)


iii) ನೀರುಣಿಸುವಿಕೆ
ಹೂ ಬಿಡುವ ಮೊದಲು, ಹೂ ಬಿಟ್ಟಾಗ ಮತ್ತು ಕಾಯಿ ಕಚ್ಚುವವರೆಗೆ ನೀರುಣಿಸಬಾರದು. ಕಾಯಿಗಳು ಸಣ್ಣ ಬಟಾಣಿ ಕಾಳಿನಷ್ಟಾದಾಗ ಒಮ್ಮೆ ಮತ್ತು ನಂತರ ತಿಂಗಳಿಗೊಮ್ಮೆ ಒಂದು ಸಾರಿ ನೀರುಣಿಸಿದರೆ ಕಾಯಿಗಳ ಗಾತ್ರ ಮತ್ತು ಇಳುವರಿ ಹೆಚ್ಚುತ್ತದೆ. ಸ್ಪ್ರಿಂಕ್ಲರ್ ವಿಧಾನದಿಂದ ನೀರುಣಿಸಬಾರದು.
ಕೊಯ್ಲು ಮತ್ತು ಕೊಯ್ಲೋತ್ತರ ನಿರ್ವಹಣೆ
ಇತ್ತೀಚೆಗೆ ಶ್ರೀ ಎಸ್.ಬಿ. ಸಾಧನಿ, ಧಾರವಾಡ ಇವರ ಕ್ಷೇತ್ರದಲ್ಲಿ ದೂರದರ್ಶನ ಕೇಂದ್ರದ ಸಹಯೋಗದೊಂದಿಗೆ ಕೊಯ್ಲೋತ್ತರ ತಂತ್ರಜ್ಞಾನದ ಕುರಿತು ವಿವರವಾಗಿ ಚಿತ್ರೀಕರಣ ಮಾಡಲಾಗಿದ್ದು ಉಳಿದ ರೈತರ ಮಾಹಿತಿಗಾಗಿ ದೂರದರ್ಶನದಲ್ಲಿ ಸನಿಹದಲ್ಲೆ ಬಿತ್ತರಗೊಳ್ಳಲಿದೆ.
ಅ) ಕೊಯ್ಲು ಹಂತ : ರಫ್ತಿಗಾಗಿ ಬಲಿತ ಮಾವಿನ ಕಾಯಿಗಳನ್ನು ಈ ಕೆಳಕಂಡಂತೆ ಕಟಾವು ಮಾಡಬೇಕು.
	ಬಾದಾಮಿ
	 ಕಾಯಿ ಕಚ್ಚಿದ ನಂತರ ೧೧೦ ದಿನಗಳ ಅವಧಿ.

	ಬಂಗನ್‌ಪಲ್ಲಿ
	 ಕಾಯಿ ಕಚ್ಚಿದ ನಂತರ ೧೧೫ – ೧೨೦ ದಿನಗಳ ಅವಧಿ.

	ಮಲ್ಲಿಕ
	 ಕಾಯಿ ಕಚ್ಚಿದ ನಂತರ ೧೧೫ – ೧೨೦ ದಿನಗಳ ಅವಧಿ.

	ತೋತಾಪುರಿ
	 ಕಾಯಿ ಕಚ್ಚಿದ ನಂತರ ೧೩೦ – ೧೪೫ ದಿನಗಳ ಅವಧಿ.


ಆ) ಕಟಾವು ವಿಧಾನ : ರಫ್ತಿಗಾಗಿ ಬಲಿತ ಕಾಯಿಗಳನ್ನು ಕೊಯ್ಯುವಾಗ ಸೊನೆ (ರಸ) ಕಾಯಿಗಳ ಮೇಲೆ ಇಳಿಯದಂತೆ ಎಚ್ಚರಿಕೆ ವಹಿಸಬೇಕು. ೧ ಸೆಂ.ಮೀ. ಉದ್ದದ ತೊಟ್ಟನ್ನು ಬಿಟ್ಟು ಕತ್ತರಿಸಿದರೆ ಸೊನೆ ಇಳಿವುದನ್ನು ತಪ್ಪಿಸಬಹುದಾಗಿರುತ್ತದೆ. ಚಿಕ್ಕ ವಯಸ್ಸಿನ ಮರಗಳಲ್ಲಿ ಗಿಡದ ಎತ್ತರ ಕಡಿಮೆ ಇದ್ದಾಗ ಇದು ಸಾಧ್ಯ. ಇದು ಸಾಧ್ಯವಿಲ್ಲದಾಗ ಹಣ್ಣುಗಳನ್ನು ಕಿತ್ತ ತಕ್ಷಣ ಸೊನೆಯನ್ನು ಒರೆಸಿ ತೊಟ್ಟಿನ ಭಾಗವನ್ನು ಕೆಳಮುಖವಾಗಿ ಇಡಬೇಕು. ಆಗ ಸೊನೆ ಕೆಳಮುಖವಾಗಿ ಬಸಿದು ಹೋಗುತ್ತದೆ.
ಇ) ವಿಂಗಡಣೆ (Grading) : ಹಣ್ಣುಗಳನ್ನು ಅವುಗಳ ಗಾತ್ರಕ್ಕನುಸಾರವಾಗಿ ವಿಂಗಡಿಸಬೇಕಾಗುತ್ತದೆ. ಯೂರೋಪ್ ಮಾರುಕಟ್ಟೆಗೆ ಕಳಿಸಬೇಕಾದಲ್ಲಿ ಹಣ್ಣಿನ ಗಾತ್ರವನ್ನು ಅನುಸರಿಸಿ ಂ, ಃ೦ ಗುಂಪುಗಳನ್ನಾಗಿ ವಿಂಗಡಿಸಬೇಕಾಗುತ್ತದೆ.
	ಗ್ರೇಡ್
	ತೂಕ

	೦
	೨೦೦ – ೩೫೦ ಗ್ರಾಂ (+ ೭೫ ಗ್ರಾಂ)

	ಃ
	೩೫೧ – ೫೫೦ ಗ್ರಾಂ (+ ೧೦೦ ಗ್ರಾಂ)

	ಅ
	೫೫೧ – ೮೦೦ ಗ್ರಾಂ (+ ೧೨೦ ಗ್ರಾಂ)


ಅಲ್ಲದೆ, ಗುಣಮಟ್ಟಕ್ಕನುಸಾರವಾಗಿ ಹಣ್ಣುಗಳನ್ನು ೩ ವಿಭಾಗಗಳಾಗಿ ವಿಂಗಡಿಸಲಾಗುತ್ತದೆ.
	Extra Class …………
	ಅತ್ಯುತ್ತಮ, ಹಾಗೂ ಎಲ್ಲಾ ರೀತಿಯಲ್ಲೂ ಸೂಕ್ತ.

	Class – I ………….
	ಅತ್ಯುತ್ತಮ, ಸಾಕಷ್ಟು ಸೂಕ್ತ.

	Class – II………….
	ಉತ್ತಮ ಮತ್ತು ಕೆಲವೊಂದು ಕೊರತೆಗಳನ್ನು ನಿರ್ಲಕ್ಷಿಸಿದ್ದು.


ಈ) ಕೊಯ್ಲೋತ್ತರ ಚಿಕಿತ್ಸೆ : ಕಟುವಾದ ಕಾಯಿಗಳನ್ನು ಬೆನ್‌ಲೇಟ್ ಶಿಲೀಂದ್ರ ನಾಶಕ ದ್ರಾವಣದಲ್ಲಿ ಅದ್ದಿ ತೆಗೆಯಬೇಕು, (೧ ಗ್ರಾಂ/ಲೀ. ನೀರಿನಲ್ಲಿ ೨ ನಿಮಿಷ ನೆನೆಸುವುದು) ನಂತರ ದ್ರಾವಣದಿಂದ ಕಾಯಿಗಳನ್ನು ಹೊರತೆಗೆದು ಶುದ್ಧ ನೀರಿನಲ್ಲಿ ತೊಳೆಯಬೇಕು. ಇವುಗಳನ್ನು ನೆರಳಲ್ಲಿ, ಗಾಳಿಯಾಡುವಲ್ಲಿ ಇಟ್ಟು ವ್ಯಾಕ್ಸ್‌ಎಮಲ್ಷನ್ ದ್ರಾವಣದಲ್ಲಿ ಅದ್ದಿ ತೆಗೆದು ಅವುಗಳು ಒಣಗಿದ ನಂತರ ಪ್ಯಾಕಿಂಗ್ ಮಾಡಬೇಕು.
ಉ) ಪ್ಯಾಕಿಂಗ್ : ರಫ್ತಿಗಾಗಿ ಕಾಯಿಗಳನ್ನು ಪ್ಯಾಕಿಂಗ್ ಮಾಡಲು ಕೊರೊಗೇಟೆಡ್ ರಟ್ಟಿನ ಡಬ್ಬಗಳನ್ನು ಶಿಫಾರಸ್ಸು ಮಾಡಲಾಗಿದೆ. ಈ ಡಬ್ಬದ ಗಾತ್ರ ೪೦ ಸೆಂ.ಮೀ. X ೨೭.೫ ಸೆಂ.ಮೀ. X ೯ ಸೆಂ.ಮೀ. (ಉದ್ದ X ಅಗಲ X ಎತ್ತರ) ಇದ್ದರೆ ಬಹುಯೋಗ್ಯ. ವಿವಿಧ ತಳಿಗನುಗುಣವಾಗಿ ಈ ಡಬ್ಬದಲ್ಲಿ ಬದಲಾವಣೆಗೆ ಅವಕಾಶವಿದೆ. ಈ ಡಬ್ಬದ ಮೇಲೆ ಹಣ್ಣಿನ ಚಿತ್ರ, ಟ್ರೇಡ್‌ಮಾರ್ಕ್, ತಳಿಯ ಹೆಸರು, ಉತ್ಪಾದನೆಯಾದ ಸ್ಥಳ, ದೇಶ ಇತ್ಯಾದಿ ವಿವರಗಳು, ಸಂಖ್ಯೆ ಅಥವಾ ತೂಕ ಇವುಗಳನ್ನು ನಮೂದಿಸುವುದು ಅವಶ್ಯ ಮತ್ತು ಅಪೆಡಾ ನಿಯಮಾವಳಿಯಂತೆ ‘ಭಾರತ ದೇಶದ ಉತ್ಪಾದನೆ’ ಎಂದು ನಮೂದಿಸಬೇಕು. ಈ ಡಬ್ಬಗಳಲ್ಲಿ ಕೆಳಭಾಗ, ಮೇಲ್ಭಾಗ ಹಾಗೂ ಎಲ್ಲಾ ಬದಿಗಳಲ್ಲಿ ಗಾಳಿಯಾಡಲು ಯಂತ್ರದಿಂದ ಗುಂಡಾಗಿ ಕೊರೆದ ೧.೫ ಸೆಂ.ಮೀ. ವ್ಯಾಸದ ರಂಧ್ರಗಳನ್ನು ಮಾಡಬೇಕು. ಡಬ್ಬದ ಒಳಗೆ, ಹಣ್ಣುಗಳ ಕೆಳಗೆ ತೆಳುವಾದ ಕಾಗದ ಹಣ್ಣುಗಳು ಒಂದಕ್ಕೊಂದು ತಾಗದಂತೆ ಕಂಪಾರ್ಟಮೆಂಟ್ ಮತ್ತು ಹಣ್ಣುಗಳಿಗೆ ಕುಷನ್‌ಸ್ಲೀವ್ ಅಳವಡಿಸಬೇಕಾಗುತ್ತದೆ. ಅಥವಾ ಪೇಪರ್ ಶ್ರೇಡ್‌ಗಳನ್ನು ಸಹ ಹಾಕುವುದರ ಮೂಲಕ ಹಣ್ಣುಗಳ ನಡುವಿನ ಘರ್ಷಣೆ ತಪ್ಪಿಸಬಹುದಾಗಿದೆ.
ಊ) ಪ್ರೀ ಕೂಲಿಂಗ್ : ಸೀಲ್ ಮಾಡಿದ ರಟ್ಟಿನ ಡಬ್ಬಗಳನ್ನು ೧೩ ಸೆಂಟಿಗ್ರೇಡ್ ಉಷ್ಣಾಂಶವಿರುವ ಮತ್ತು ಶೇ. ೮೫ ರಿಂದ ೯೦ ತೇವಾಂಶ ಭರಿತ ಶೀತಲಗೃಹದಲ್ಲಿ ಪ್ರೀ – ಕೂಲಿಂಗ್‌ಗೆ ಒಳಪಡಿಸಬೇಕಾಗುತ್ತದೆ. ಇದಕ್ಕೆ ಸಾಮಾನ್ಯವಾಗಿ ೪ ರಿಂದ ೬ ಗಂಟೆ ತಗಲುತ್ತದೆ. ತಣ್ಣನೆಯ ಗಾಳಿ ಬಿಡುವುದರ ಮೂಲಕ ಇದನ್ನು ಸಾಧಿಸಲಾಗುತ್ತದೆ.
ಎ) ಡಬ್ಬಗಳನ್ನು ಒಟ್ಟುಗೂಡಿಸುವಿಕೆ : ಪ್ರೀ – ಕೂಲಿಂಗ್ ಡಬ್ಬಗಳನ್ನು ಇನ್ನೂ ದೊಡ್ಡದಾದ ಸೂಚಿತ ಅಳತೆಯ ೧೧೦ ಸೆಂ.ಮೀ. X ೮೦ ಸೆಂ.ಮೀ. X ೧೩ ಸೆಂ.ಮೀ. ಅಳತೆಯ ಕಟ್ಟಿಗೆಯ ಡಬ್ಬಗಳಲ್ಲಿ ಸೇರಿಸಲಾಗುತ್ತದೆ. ನಂತರ ಇವುಗಳನ್ನು ಕಂಟೈನರ್‌ಗಳಲ್ಲಿ ಜೋಡಿಸಲಾಗುತ್ತದೆ. ಈ ಕಂಟೈನರ್‌ಗಳಲ್ಲಿ ಉಷ್ಣಾಂಶ ೧೨.೫ ಸೆಂಟಿಗ್ರೇಡ್ ಇರುತ್ತದೆ.
ಪ್ರೀ – ಕೂಲಿಂಗ್ ಮತ್ತು Pallatization ಕ್ರಮಗಳು ಮತ್ತು ಕಂಟೈನರ್‌ಗಳಲ್ಲಿ ಸೇರಿಸುವುದು ಹಣ್ಣುಗಳನ್ನು ಸಮುದ್ರದ (ಹಡಗಿನ) ಮೂಲಕ ರಫ್ತು ಮಾಡುವಲ್ಲಿ ಮಾತ್ರ ಪಾಲಿಸಬೇಕಾಗುತ್ತದೆ. ವಿಮಾನಗಳ ಮೂಲಕ ರಫ್ತು ಮಾಡುವುದಿದ್ದಲ್ಲಿ ಪ್ರೀ – ಕೂಲಿಂಗ್‌ಗಳ ಆವಶ್ಯಕತೆ ಇರುವುದಿಲ್ಲ. ರಟ್ಟಿನ ಕಾರ್ಡ್‌ಬೋರ್ಡ್ ಡಬ್ಬಗಳನ್ನು ನೇರವಾಗಿ ಸರಕು ಸಾಗಾಣಿಕೆಗಳಲ್ಲಿ ತುಂಬಿ ಸಾಗಾಣಿಕೆ ಮಾಡಲಾಗುತ್ತದೆ.
ಯೂರೋಪ್ ಗ್ಯಾಪ್ ಪ್ರಮಾಣಪತ್ರ ಈ ಕೆಳಕಂಡ ವಿಭಾಗಗಳಲ್ಲಿ ಲಭ್ಯವಿದೆ.
೧. ತಾಜಾ ಹಣ್ಣು ಮತ್ತು ತರಕಾರಿಗಳು.
೨. ತಾಜಾ ಹೂವುಗಳು ಹಾಗೂ ಆಲಂಕಾರಿಕ ವಸ್ತುಗಳು.
೩. ಮೀನುಗಾರಿಕೆ ಹಾಗೂ ಇತರ ಸಮುದ್ರಜನ್ಯ ವಸ್ತುಗಳು.
೪. ಕಾಫೀ.
೫. ಪ್ರಾಣಿಗಳು ಮತ್ತು ಕೃಷಿ.
೬. ಸಸ್ಯಾಭಿವೃದ್ಧಿ ಸಂಸ್ಥೆಗಳು (NURSERY).
ಪ್ರಮಾಣಪತ್ರ ಪಡೆಯುವ ಬಗೆ
ಆಸಕ್ತಿಯುಳ್ಳ ರೈತರು ತಮ್ಮ ತೋಟದ ವಿವರಗಳೊಂದಿಗೆ ಪ್ರಮಾಣೀಕರಿಸುವ ಸಂಸ್ಥೆಗೆ ಭೆಟ್ಟಿ ನೀಡಿ ಅರ್ಜಿಯನ್ನು ಸಲ್ಲಿಸಬೇಕು. ಸಂಸ್ಥೆಯ ಪ್ರತಿನಿಧಿಗಳು ರೈತರ ಹೆಸರುಗಳನ್ನು ಸಂಪರ್ಕಿಸಿ, ತೋಟದ ಪರಿಶೀಲನೆ ಹಾಗೂ ಪ್ರಮಾಣಪತ್ರದ ಒಟ್ಟು ಶುಲ್ಕವನ್ನು ತಿಳಿಸುತ್ತಾರೆ. ರೈತರು ಆ ಶುಲ್ಕವನ್ನು ಪಾವತಿಸಿದಾಗ, ಪ್ರಮಾಣೀಕರಿಸುವ ಸಂಸ್ಥೆಯಿಂದ ಪ್ರತಿನಿಧಿಗಳು ತೋಟ ಹಾಗೂ ದಾಖಲೆಗಳ ಪರಿಶೀಲನೆ ಮಾಡಿ ಪ್ರಮಾಣಪತ್ರದ ಬಗ್ಗೆ ತಿಳಿಸುತ್ತಾರೆ. ಎಲ್ಲವೂ ಸರಿಯಾಗಿದ್ದರೆ ಪ್ರಮಾಣಪತ್ರ ಕೊಡುತ್ತಾರೆ. ಮುಖ್ಯವಾಗಿ ರೈತರು ಶುಲ್ಕವನ್ನು ಪಾವತಿಸಿದ ನಂತರ ಹಾಗೂ ಪ್ರಮಾಣೀಕರಿಸುವ ಸಂಸ್ಥೆಯ ಪ್ರತಿನಿಧಿಗಳು ಪರಿಶೀಲನೆಗೆ ಬರುವ ಮುನ್ನ ಸ್ವಯಂ ಪರಿಶೀಲನೆಯನ್ನು ಮಾಡಬೇಕು ಹಾಗೂ ‘ಉತ್ತಮ ಕೃಷಿ ಪದ್ಧತಿ’ಯ ನಿಯಮಾವಳಿಗೆ ಪದ್ಧತಿಗಳನ್ನು ಸರಿ ಮಾಡಬೇಕು. ಪ್ರಮಾಣಪತ್ರವನ್ನು ಒಬ್ಬರೆ ರೈತರು ಪಡೆಯಬಹುದು ಅಥವಾ ರೈತರ ಸಂಘಟನೆ ಮಾಡಿ ಪಡೆಯಬಹುದು. ಇದರ ವಿವರಗಳು ಪ್ರಮಾಣಪತ್ರ ಕೊಡುವ ಸಂಸ್ಥೆಯಲ್ಲಿ ದೊರೆಯುತ್ತದೆ.
ಗ್ರಂಥಋಣ
೧. ತೋಟಗಾರಿಕೆ ಬೆಳೆಗಳ ಸುಧಾರಿತ ಬೇಸಾಯ ಕ್ರಮಗಳು. ೨೦೦೭, ಕೃಷಿ ವಿಶ್ವವಿದ್ಯಾಲಯ, ಧಾರವಾಡ.

